
        
            
                
            
        

    
	Т. ЖАМЪЯАНСҮРЭН

	 

	ЭМЭЭГИЙН ШАГНАЛ

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1981 онд эрхлэн хэвлүүлсэн номыг Цогт охин тэнгэр сангийн захиалгаар Цагаан бамбарууш хэвлэлийн газарт 2020 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ОЛЗТОЙ ЯВАА ЗОХИОЛЧИЙН НЭГ

	Хүүхдийн зохиолч Түвдэнсүрэнгийн Жамъянсүрэн анхныхаа уран бүтээл-шүлэг оньсогуудыг 1960 оноос «Пионерын үнэн», «Тоншуул», «Залуучуудын үнэн» зэрэг сонин, сэтгүүлд хэвлүүлж эхэлжээ.

	Түүний «Тэр юу вэ?», «Эв зүй», «Зурам хөтөлсөн чогчиго», «Аяны хонх», «Ойн толь», «Эрх цэнхэр ишигний үлгэр», «Хэн хэлнэ вэ?», «Аргай даргай түг» зэрэг олон номыг нь манай өсвөрийн бяцхан уншигчид сайн мэднэ.

	Зохиолч Т. Жамъянсүрэн сүүлийн үед нэн шаардлагатай болоод байгаа хүүхэлдэйн жүжиг, үзэгдлүүд бичиж байгаа нь дэмжүүштэй санаачилга учир тэдгээрээс хоёрын зэрэг хүүхэлдэйн жүжгийг авч энэ номд орууллаа. Эдгээрийг манай орны ерөнхий боловсролын сургуулиудын уран зохиол-жүжгийн дугуйлан, соёлын ордон, клубүүдийн дэргэдэх хүүхдийн уран сайхны секц, дугуйлангийн ажилд тус нэмэр болно гэж үзэв.

	Хүүхдийн зохиолч Т. Жамъянсүрэн нь уран бүтээлийн олзтой яваа зохиолчийг нэгэн мөн билээ.

	Д. Содномдорж

	ЦЭНХЭР ИШИГ

	Буурал хангайд налайх

	Буман сүрэгт довтолсон

	Бузар ховдог чоныг

	Буцахгүй болтол мөргөж

	Хонь ямаан сүргээ

	Хомхой чононоос аварч

	Хань ижил нөхдөдөө

	Хосгүй тус хүргэсэн

	Эрэмгий зоригт сэрхийн

	Эрэлхэг баатарлагийг бахдаж

	Эрхэм сайхан үйлсийг нь

	Энд тэндгүй шагшив аа.

	 

	* * *

	 

	Сэлмэн эвэрт сэрхийн

	Сэтгэл хөдөлгөм жишээгээр

	Олон даяар дуурьссан

	Онцгой гавьяа байгуулахыг

	Хөөрхөн цэнхэр ишиг

	Хүсэн мөрөөдөх болов оо

	Хэрхэн яаж биелүүлэхээ ч

	Хэвтэн босон бодов оо

	Хороо байраасаа алслан

	Холын замыг гатлан

	Бэлчээр уснаасаа цаашлан

	Бээрийн тэртээг туулан

	Идэмхий шунахай боохойг

	Эрж мөрдөн олоод

	Эр чадлаар үзэлцэн

	Эцэс болгон тонилгоод

	Хотол олондоо тустай

	Хосгүй гавьяа байгуулж

	Анд нөхдийнхөө дунд

	Алдаршиж явахаар шийдэв ээ.

	Хань ижил сүргээсээ

	Харах бараагүй алсалж

	Харанхуй балар ойд

	Гав ганцаар очиж

	Балагт чонотой тэмцэлдэх нь

	Бас л амаргүй гэдгийг

	Балчир жаахан ишиг

	Багагүй тунгааж бодоод

	Хамгаас итгэлт найз

	Хар цоохор ишгийг

	Хамт хоёул явъя! гэж

	Халуун дотноор хүсэв ээ.

	Цэнхэр ишигний хүсэлтийг

	Чин сэтгэлээс зөвшөөрч

	Цоохор ишиг тэгээд

	Цуг явахаар тохироод

	Сэлүүн хангайн бэлчээрт

	Тавтай идээшлэх сүргээсээ

	Сэмхэн хоёул тасарч

	Тэртээ тайгыг зүглэв ээ.

	 

	Шогшиж явах замд нь

	Сонор чихт туулай

	Хэрэн зогсож уулзаад

	Хэрэг зоригийг нь асуув

	— Идэмхий муу боохойг

	Эрж мөрдөн олоод

	Эр чадлаа үзэлцэн

	Эцэс болгон тонилгож

	Хотол олондоо тустай

	Хосгүй гавьяа байгуулж

	Анд нөхдийн дотроо

	Алдраа мандуулахаар шийдэж

	Аглаг тайгыг зорьсон

	Амин чухал хэргээ

	Харваас цайлган туулайд

	Хааж нуулгүй хэлэв ээ.

	— Санаа муут чоныг

	Үтэр түргэн тонилгож

	Саруул хорвоогийн амьтдыг

	Үүрд амгалан байлгах

	Зон олноо гэсэн

	Сүүн цагаан сэтгэлээр

	Зоригт хоёр дүүгийн

	Зорьж яваа нь бахархам ч

	Өчүүхэн төдий эндвэл

	Өлөн чоно догширч

	Амь насанд чинь хүртэл

	Аюул тарьж мэднэ ээ.

	Араатныг хүү мөргөх

	Эвэр туур чинь гүйцээгүй

	Ач тач тэмцэлдэх

	Эр чадал чинь бүрдээгүй

	Балчир бяцхан дүү нар

	Башир чонотой тулалдахаа

	Адгаж хэт яарвал

	Алдаа эндэлд хүрнэ.

	Моожгор хоёр эврийнхээ

	Ургаж гүйцэхийн цагт

	Могдгор жаахан биеийнхээ

	Торниж өсөхийн үед

	Хөвчийн дээрэмч чонон дээр

	Хүрч очих хожимдохгүй ээ

	Хүж дэлхийн олонд

	Хүчээ өргөх оройтохгүй ээ

	Харанхуй болохоос өмнө

	Хашаа хороондоо очиж

	Хамгаас ээлтэй ээжийнхээ

	Халуун сүүг шим дээ гэж

	Өөдөс жаахан ишгийг

	Өөрийн үртэй зүйрлэсэн

	Өгөөмөр номхон туулай

	Үнэн мөнийг өчив өө.

	Булт олондоо тустай

	Даамай үйл бүтээж

	Буман үед ч дуурьсагдах

	Хүчтэн болж чадалгүй

	Зорчих замын эхнээс

	Эргэж буцна гэдэг

	Зоригт хоёр ишгэнд

	Ичгэвтэр юм шиг санагдавч

	Өрөвчхөн сэтгэлт туулайн

	Аминчилж хэлсэн үг

	Үгүйсгэж зөрөхийн аргагүй

	Аминд тустай болохоор

	Буцах замдаа хоёул

	Дургүй боловч орж

	Бут, хад дамжин

	Дуугүй хэсэг явав аа.

	 

	* * *

	 

	Хан тэнгэрт цоройх

	Хадан байц хясааны

	Халил эгц элгэн дэх

	Хавтгай жаахан дэвсэгт

	Өршөөлт эхээсээ салсан

	Өнчин нэгэн янзага

	Өлдөж туйлдан хэвтээг

	Өнөө ишигнүүд үзээд

	Чадаж ядахын хэрээр

	Өргөж туслахыг бодон

	Цааш нааш шогшиж

	Өвс, ус зөөв өө.

	Арчилж тэтгэсний ачаар

	Өлдсөн янзага тэнхэрч

	Асар их удалгүй

	Өндийн идшилж эхлэхэд

	Халамжит хоёр ишигний

	Xамаг хэрэг бүтэж

	Сайныг янзаганд ерөөгөөд

	Салж одох болтол

	Онц энэрэнгүй сэтгэлтэй

	Тусч хоёр ишгийг

	Ойр хавийн амьтад

	Дуулж цөм мэдээд

	«Тусч амьтан» гэдэг

	Өндөр шагналын тэмдгийг

	Туулай даргын тушаалаар

	Буга авчирч зүүв ээ

	 

	Хөвч дэлхийн амьтдын

	Хүндэт шагнал хүртсэн

	Хөөрхөн хоёр ишгийг

	Хөгжүүн буцаж явтал

	Хулганын бяцхан гөлчгийд

	Хувьгүй явдал тохиолдож

	Урсгал түргэн горхинд

	Унаж хөвөхийг үзэв ээ.

	Даанч бядгүй төрсөн

	Даяанч хулганын сүрэг

	Дагаж дэмий шогшролдон

	Санд мэнд гүйлдэв ээ.

	Хөөрхөн цэнхэр ишиг

	Гөлчгийн хойноос орж

	Хар цоохор найз нь ч

	Хамт зэрэгцэн сэлж

	Амь тэмцэн хөвөх

	Арчаагүй бяцхан гөлчгийг

	Сэрвээн дээрээ суулгаад

	Сэлсээр эрэг дээр гарлаа.

	Гэнэн гөлчгийн араас

	Гингэнэн уйлалдаж байсан

	Борхон хулганын сүрэг

	Босон суун хүндлэв ээ.

	Болсон энэ явдал

	Тэрхэн дороо түгж

	Болзсон юм шиг төдхөн

	Тэндхийн амьтад цугларч

	Арчаагүй гөлчгийг аврахаар

	Амиа алдахаас няцаагүй

	Ачит хоёр ишгэнд

	Аливаа сайхныг ерөөж

	«Эрхэм ачтан» гэдэг

	Өндөр шагналын тэмдгийг

	Эрүү цагаан хулгана

	Үнэмлэхийн хамт гардуулав аа.

	 

	Ховор тоотой олдох

	Хошой шагнал хүртсэн

	Хоёр жаахан ишиг

	Хотол сүргээ зүглэхдээ

	Алсад заавал аялж

	Асар бэрхийг хайлгүйгээр

	Хэмжээ чадлын хэрээр

	Хэрэгтэй цагт бэлэн бол

	Өргөн олондоо тустай

	Үйл хэргийг бүтээж

	Үй зайгүй дуурьсах

	Үйлс байгуулж болдгийг

	Энэхэн ойрын аялалдаа

	Биеэр үзэж мэдээд

	Ижил сүргийнхээ бэлчээрт

	Баяртай буцаж ирэв ээ.

	 

	1977

	 


ОХИН, БЯРУУ ХОЁР

	Цэцэг, навч жигдрэн ургасан

	Цэнгэг булаг жирэлзэн урссан

	Өргөн дэнжийн өвөр урдхан

	Өтөл настай хөөрхий эмгэн

	Галын түлээ оруулж өрдөг

	Голын ус ойртуулж өгдөг

	Ажилч тустай ач охинтойгоо

	Амьдарч хоёул суудаг байлаа.

	 

	* * *

	 

	Ойд очиж жимс түүхээр

	Ойрын жаалууд хэлэлцэн тохирч

	Хувин саваа султгаж бариад

	Хувийн хүнсээ бэлтгэж үүрээд

	Бөөн цөмөөр гүйн гүйсээр

	Ойн гүнд орж очив.

	Амтат жимс атган түүсээр

	Барьсан саваа базаан дүүргэж

	Бутны ард бултан нуугдаж

	Бузгай сайхан тоглож гэнэ.

	Хадны цаагуур харайн дэгдэж

	Хачин ч удаан наадаж гэнэ.

	Наадан байтал наран шингэж

	Нарлаг дэлхийг сүүдэр бүрхжээ.

	Саатан байтал саран мандаж

	Саруул хорвоогийн шөнө эхэлжээ.

	Өндөр настай өнөө эмгэний

	Өр зүрхний хайрт охин

	Анд нөхдөөсөө алсалж холдоод

	Аглаг ойд ганцаар төөрчээ.

	Хамт нөхдөө хайж гүйвч

	Харах бараа хаана ч үгүй байлаа.

	Хамаг чадлаараа хашхирч гууглавч

	Хариу ердөө ч дуулдахгүй байлаа.

	Онгон саран оройд мишээж

	Од мичид огторгуйд түгэхэд

	Авхаалж сэргэлэн жаал охин

	Алтан амиа аргалж хонохоор

	Өндөр модонд авиран гарч

	Өглөө болохыг хүлээхээр шийдэв.

	 

	* * *

	 

	Балар харанхуй зэлүүд ой

	Балчир охинд зэвүүн санагдаж

	Айхын эрхэнд уйлан хайлав

	Асгарах нулимс урсан бөмбөрөв.

	Онгон ойн эзэн баавгай

	Охины уйлахыг чагнан мэдээд

	Унанги модонд унан тусан

	Ургаа модны урдхан ирээд:

	— Хөвч ойд хүрч ирсэн

	Хөөрхөн охин яагаад уймрав?

	Тайга ойд таарч учирсан

	Танхил охин юундаа уйлав? гэж

	Майга хөлөө дохин өргөж

	Маш дүйгүй хүрхэрч асуув.

	— Эмгэн ээжийн энгүй хайртай

	Энхрий ганц ач нь билээ.

	Ойд наадсаар орой болгож

	Олон нөхдөө олохоо болилоо.

	Буйд тайгад бултаж нуугдсаар

	Буцах замдаа, будилж төөрлөө гэж

	Айж мэгдсэн ач охин

	Анх баавгайд ам нээлээ.

	— Уулын ойд уйтгартай бол

	Уйлан суулгүй буугаад ир дээ!

	Аглаг ойд аймшигтай бол

	Алмайрч байлгүй гүйгээд ир дээ!

	Хүчит ах чинь үүрч яваад

	Ачит эмээд чинь аваачиж өгье! гэж

	Өндөр модны өлмий ёроолд

	Өнхөрч хөрвөн өгүүлж гэнэ.

	— Өлөн баавгай өршөөлгүй амьтан!

	Үгийг нь итгэн өртөж гэнэдэвзэй гэж

	Өглөө гарахад эмээ захисан!

	Үнэт сургаалыг өнөд мартахгүй!

	Арга зальт баавгай танд

	Авсаар би хууртахгүй гэж

	Томоогүй боловч ухаалаг охин

	Толгой сэгсрэн додигорхон өчлөө

	Уулын баавгай уурлан бухимдаж

	Ургаа модыг угаар нь унагахаар

	Ухарч ухарч ухасхийн харваж

	Улаан нүүрээрээ халз мөргөөд

	Ухаан алдан тийчилж байснаа

	Асар удалгүй арай гэж өндийж

	Ичихийн эрхэнд эргэж ч харалгүй

	Эгц цаашаа эрчлэн оджээ.

	 

	* * *

	 

	Балар харанхуй зэлүүд ой

	Балчир охинд зэвүүхэн санагдаж

	Айхын эрхэнд бас л уйлж

	Асгарах нулимсаа унаган байлаа.

	Хөхрөх тайгын хөх чоно

	Хөөрхий охины уйлахыг сонсоод

	Үнэртэн шиншилж өвхөгнөн цогьсоор

	Өндөр модны өмнөхөн ирээд:

	— Хөвч ойд хүрч ирсэн

	Хөөрхөн охин яагаад уймрав?

	Тайга ойд таарч учирсан

	Танхил охин юундаа уйлав? гэж

	Араа шүд нь арзайн байж

	Аймаар муухай асууж улилаа.

	— Эмгэн ээжийн энгүй хайртай

	Энхрий ганц ач нь билээ.

	Ойд наадсаар орой болгож

	Олон нөхдөө олохоо болилоо.

	Буйд ойд бултаж гүйсээр

	Буцах замдаа будилж төөрлөө! гэж

	Айж мэгдсэн ач охин

	Араатан чононд ам нээлээ

	— Уулын ойд уйтгартай бол

	Уйлж суулгүй буугаад ир дээ!

	Аглаг ойд аймшигтай бол

	Алмайрч байлгүй гүйгээд ир дээ!

	Өгөөмөр сэтгэлт өлзийт эгч чинь

	Өөрийн чинь гэрт үүрч хүргэе! гэж

	Өндөр модны нь өлмий ёроолд

	Өнхөрч хөрвөн өгүүлж гэнэ.

	— Өлөн чоно өршөөлгүй амьтан!

	Үгэнд нь итгэн өртөж гэндэвзэй гэж

	Өглөө гарахад эмээ захисан!

	Үнэт сургаалыг нь өнөд мартахгүй! гэж

	Томоогүй боловч ухаалаг охин

	Толгой сэгсрэн додигорхон өчлөө.

	Саарал чоно сандран бухимдаж

	Саглагар модыг нь шалавхан унагахаар

	Аймаар амаа ангайж, ангайж

	Аль чадлаараа түргэн мэрэх гээд

	Урт соёогоо угаар нь шигтгэчхээд

	Угзарч гийнасаар арайхийж салгаад

	Ичихийн эрхэнд эргэж ч харалгүй

	Эгц цаашаа эрчлэн оджээ.

	 

	* * *

	 

	Балар харанхуй зэлүүд ой

	Балчир охинд зэвүүн санагдаж

	Айхын эрхэнд ахин уйллаа.

	Усан нулимс урсан бөмбөрлөө

	Өвлийн хатууд өргөн тэжээж

	Өег тарган онд оруулсан

	Ижилсэж дассан эрх бяруу нь

	Эзэн охиноо ирэхгүй удахаар

	Энд тэндгүй эрэн хайж

	Ийш, тийшээ бэдрэн цогьсоор

	Ойн захад дөтлөн ирж

	Охины уйлахыг тодхон сонсож

	Мөөрөн мөөрсөөр ойртон очив

	Хөөрөн баясан охин угтав

	Тарган бяруугаа барьж унаад

	Тайгын гүнээс гарч шогшив.

	Хотолд нэртэй хоточ нохой нь

	Холын холоос чимээрхэн хуцав.

	Уймарч зовнисон эмгэн ээж нь

	Уйлан хайлан угтан тосов.

	Болсон явдлыг охиноосоо мэдэж

	Боолторго бяруугаа таалан илж

	Халуу дүүгсэн хашааны нь үүдийг

	Ханхайтал нээгээд оруулж гэнэ.

	Ааг нь ханхалсан амтат өвсийг

	Ам мэдтэл нь авчирч гэнэ.

	Танхил охин ч сэтгэл тайвширч

	Таргаа уугаад нойрсож гэнэ.

	Борхон охин бяцхан бярууны

	Богинохон үлгэр ингээд төгслөө.

	 

	1976

	 


НОХОЙН АЯЛАЛ

	(Ардын үлгэрийн сэдвээр)

	 

	Үй түмэн айлын

	Хашаа, хороо сахиж

	Өдөр, шөнө ялгалгүй

	Итгэл төгс манах

	Хоточ сайн ноход

	Хол удмын үедээ

	Хүн амьтнаас буйд

	Хөвч тайгын гүнд

	Ан гөрөө хийж

	Амьдарч байсан гэнэ

	Алс хожмоо тэгээд

	Хүнд дассан гэнэ.

	 

	* * *

	 

	Өнөр олноос зайдуу

	Өтгөн бөглүү ойд

	Үерхэж ханьсах ижилгүй

	Үүрд ганцаар амьдрах нь

	Авхаалж сэргэлэн нохдод

	Уйтгар гунигтай санагдаж

	Анд сайн нөхрийг

	Олж нөхөрлөхийг боджээ.

	Ингээд нэг өдөр

	Энгүй тайгаасаа гарч

	Ээрэм талын уудамд

	Эрэлд явж байтал

	Аргат улаан үнэг

	Анх түрүүн уулзжээ.

	Итгэлт сайн нөхрийг

	Эрж яваагаа ярьжээ.

	— Өргөн дэлхий элгэндээ

	Үй түмэн амьтадтай ч

	Үнэгний хүүхдүүдийг гүйцэх

	Үнэнч амьтад байдаггүй.

	Өнөөдрөөс эхлээд хоёулаа

	Хосгүй найзууд болъё! гэж

	Өмнө, хойно нь бөхөлзөж

	Өнөө үнэг гуйжээ.

	Сайхан зантай нөхрийг

	Удаж түдэлгүй олсондоо

	Сагсгар сүүлт нохой

	Учир тоймгүй баярлажээ.

	Үдшийн бүрий эхлэхэд

	Үнэг, нохой хоёр

	Үүр нэгдэн нойрсож

	Өглөө болгохоор хэвтжээ.

	Шөнийн харанхуй болоход

	Нохой өндийж босоод

	Өнийн дадсан зангаараа

	Өлийн хуцаж чимээлжээ.

	Улаан үнэг тэгтэл

	Учир тоймгүй сандарч

	Дулаан орноосоо босоод

	Нохойн сүүлнээс чангаан

	— Хөв, хөв хуцаж

	Чимээ гаргалгүй байгаач.

	Хөх чоно сонсчихвол

	Чигээрээ наашаа ирээд

	Бид хоёрыг хоёулыг

	Бяц цохиж орхино шүү! гээд

	Бэмбэгэнэж айснаасаа болоод

	Бөмбөгнөж чичрэн байжээ.

	 

	— Уулын тэнүүлч үнэг

	Урагш муутай амьтан байна

	Хөх чоно гэдэг л

	Хүчтэй амьтан байх нь.

	Түргэн зуур явж

	Түүнийг олж уулзаад

	Төө зайгүй дотнын

	Түнш анд болъё гэж

	Сэргэлэн цовоо нохой

	Шийдмэг түргэн явсаар

	Хөвч уулын хярд

	Хөх чонотой тааралдаж

	Анд сайн нөхрийн

	Эрэлд гарсан учраа

	Амар мэндийг нь эрүүтээ

	Адгаж яаран өгүүлтэл нь:

	— Хотонд шөнө мяраахад

	Хань ижилтэй боллоо гэж

	Хомхой чоно олзуурхаж

	Хамт амьдрахаар тохирчээ.

	Үдшийн бүрий сүүмэлзэхэд

	Нохой, чоно хоёр

	Өөд өөдөөсөө харан

	Өглөө болгохоор хэвтжээ.

	Шөнийн харанхуй болоход

	Өндийн босоод нохой

	Өнийн дадсан зангаараа

	Өлийн хуцаж чимээлжээ.

	Хөх чоно тэгтэл

	Бөх нойрноосоо сэрчхээд

	Хүүе, хүүе гэж

	Нохойн сүүлнээс чангаан

	— Хөв, хөв хуцаж

	Чимээ гаргалгүй байгаач.

	Хөвчийн баавгай сонсчихвол

	Чигээрээ наашаа ирээд

	Бид хоёрыг хоёулыг

	Бяц цохиж орхино шүү! гээд

	Бэмбэгэнэж айснаасаа болоод

	Бөмбөгнөж чичрэн байжээ.

	— Хөх чоно ер нь

	Хулчгар муу амьтан байна

	Хөвчийн баавгай гэдэг л

	Хүчтэй амьтан байх нь.

	Түргэн зуур явж

	Түүнийг олж уулзаад

	Төө зайгүй дотно

	Түнш анд болъё гэж

	Сэргэлэн цовоо нохой

	Шийдэж бодуутаа явсаар

	Сэрүүн хангайн ууланд

	Сэгсгэр баавгайтай уулзаж

	Анд сайн нөхрийн

	Эрэлд гарсан учраа

	Амар мэндийг нь эрүүтээ

	Адгаж яаран өгүүлтэл нь

	Балар ойд амьдрахад

	Хажууд бараатай гэж

	Баавгай баярлан хүрхэрч

	Хамт амьдрахаар тохирчээ.

	Үдшийн бүрий сүүмэлзэхэд

	Нохой, баавгай хоёр

	Өнө тайван нойрсож

	Өглөө болгохоор хэвтжээ.

	Шөнийн харанхуй болоход

	Өндийн босоод нохой

	Өнийн дадсан зангаараа

	Өлийн хуцаж чимээлжээ.

	Хүрэн баавгай тэгтэл

	Хурхирч байснаа сэрээд

	Хүүе хүүе гэж

	Нохойн сүүлнээс чангаан

	— Хөв, хөв хуцаж

	Чимээ гаргалгүй байгаач

	Хүн хэрвээ сонсчихвол

	Чигээрээ наашаа ирээд

	Бид хоёрыг хоёулыг

	Бяц цохиж орхино шүү! гээд

	Бэмбэгэнэж айснаасаа болоод

	Бөмбөгнөж чичрэн байжээ.

	— Хөвчийн баавгай ер нь

	Хөгийн аймхай золиг байна

	Хүн гэдэгтэй нөхөрлөвөл

	Хүчтэй амьтан байх нь!

	Түргэн зуур явж

	Түүнийг олж уулзаад

	Төө зайгүй дотнын

	Түнш анд болъё гэж

	Сэргэлэн цовоо нохой

	Шийдэж бодуутаа явсаар

	Сэлүүн талын бэлчээрт

	Ухаант хүнтэй уулзжээ.

	Анд сайн нөхрийн

	Эрэлд гарсан учраа

	Амар мэндийг нь эрүүтээ

	Адгаж яаран өгүүлтэл

	Буман сүргээ маналцах

	Ханьтай болсонд баярлаж

	Буян төгс хүн

	Хамт амьдрахаар тохирч

	Дуулгавар сайт нохойд

	Тохилог үүр засаад

	Дулаан гэртээ өөрөө

	Тухлаг хэвтэн нойрсжээ.

	Шөнийн харанхуй болоход

	Өндийн босоод нохой

	Өнийн дадсан зангаараа

	Өлийн хуцаж чимээлжээ.

	Ухаант хүн түүний

	Хотонд чимээтэйд баярлаж

	Урьдах амьтдын адил

	Уцаарлаж ер зэмлэсэнгүй ээ.

	Хамгаас эрэлхэг нөхрийг

	Ингэж олсон нохой

	Хан тайга нутгаа

	Эгнэгт тэгээд орхиж

	Ухаант эзэн хүний

	Хот, хороог манаж

	Удмаас удам дамжин

	Өнөө үеийг хүрсэн гэнэ.

	 

	1977 он

	 


УРАН АЛИ БУЮУ ДОМБОРЫН ДОМОГ

	Ая дууныхаа сайхнаар

	Алс тэртээд дуулиантай

	Алтай нутгийн малчин

	Алдарт казак түмний

	Уян яруу эгшигт

	Уяхан домбор хөгжмийг

	Урлаж анх хийсэн

	Учиртай домгийг сонирхоно уу.

	 

	* * *

	 

	Тэнгэр шүргэлэх Алтайд

	Тэртээ эртнээс нутагласан

	Тэнгэрлэг казак түмний

	Титэм өндөр хаан

	Үд нэлээд хэвийсэн

	Өтлөх насанд нь заяасан

	Өр зүрхний хайртай

	Үр ганц хүүтэй байжээ.

	Хаан эзний хүү

	Эрийн цээнд хүрэхдээ

	Хавь нутагтаа гайхагдсан

	Эрэмгий залуу болж

	Хүлгийн сайныг эмээллэн

	Ав гөрөөнд мордоно

	Хөвч тайгыг хэсэж

	Ангийн дээдийг намнана.

	Харин нэг өглөө

	Эртэлж үүрээр гараад

	Харуй бүрий болоход

	Эргэж тэр ирсэнгүй ээ.

	Алаг зүрхний тольт

	Амин хайртай хүүгээ

	Аглаг буйд тайгад

	Сураг чимээгүй болохоор

	Хаан эзэн тавгүйрхэж

	Суун, босон холхиж

	Харц олноо цугларуулж

	Ийн тэдэнд айлтгажээ.

	— Тал бүр тийшээ

	Тарж одоохон мордоцгоо!

	Танхил ганц үрийг минь

	Эрж бушуухан олцгоо!

	«Хар балагт мэдээг

	Аль нэг чинь сонсговол

	Халуун хайлмал тугалга

	Хайргүй цутгаж баална.

	Хэрэв та нар бүгдээрээ

	Хэл чимээ гаргахгүй бол

	Хэнийг чинь ч гэсэн үлдээхгүй

	Хэлхэж байгаа цаазална».

	Хааны зарлиг ингэж

	Хатуу чанга буужээ.

	Харц олон тэгээд

	Хайгуул эрэлд морджээ.

	Харш ордных нь зарц нар

	Гуу жалгыг нэгжиж

	Харьяа олон харцууд нь

	Ой тайгыг самнаж

	Халтай муухай мэдээг

	Хаандаа хүргэхгүйг бодовч

	Хайртай хүүгийнх нь сургийг

	Хаанаас ч гаргахгүй цөхөрчээ.

	 

	* * *

	 

	Элгэн байц хадны

	Эгц өндөр оройгоор

	Элээ, хэрээ шувууд

	Эргэлдэн нисэж байхыг

	Адуучин өвгөн гэнэт

	Алсаас ажин хараад

	Аягүй сэжиг төрж

	Айж хулган очвол

	Уулын омогт ирвэс

	Анчин залууд довтолж

	Урт хурц соёогоо

	Амин газар нь шигтгэжээ.

	Хаан эзний хүү

	Ингэж амь хальсан

	Харамсалт муухай явдлаар

	Эрлийн үзүүр шувтрахад

	Гунигт энэ мэдээг

	Хаанд хэн хүргэх

	Гуйвшгүй хатуу зарлигт нь

	Амиа хэн өргөх

	Айдас төрүүлсэн яриа

	Аргагүй үүсэн гарлаа.

	Алмайрч зогссон олон

	Ам амаа харлаа.

	 

	* * *

	 

	— Дээд эзний зарлиг

	Дэндүү чанга болохоор

	Дэвхрэг, шоргоолж адил

	Дэмий үймрээд яах вэ

	Ойр, холын эрэлд

	Нойр, хоолгүй ядарсан

	Олон нөхөд та нар

	Одоо ингээд амарцгаа!

	Арга ухаан сийлбэл

	Аливааг бүтээх талтай.

	Ах чинь өтөлж мунгинасан ч

	Ая эвийг бодъё гэж

	Уран Али өвгөн

	Уужуухан гэгч хэлээд

	Ураан гаргахаар шийдээд

	Унанги модыг тайрлаа.

	 

	* * *

	 

	Хаан хүүгийн эрэлд

	Хачин ихээр ядарсан

	Харц олон ард

	Хажуулдсан дороо хурхирч

	Уулын бөглүү жалганд

	Ургах нартай золгожээ

	Уран гартай өвгөн маань

	Угзарч тэднийг сэрээжээ.

	— Эрхэмсэг хааны ордонд

	Одоо цөмөөрөө бараалхъя!

	Эндэж осолдсон хүүгийнх нь

	Мэдээг түргэн айлтгая!

	Ширүүн хэрцгий зарлигийг нь

	Арга зүйгээр няцааж

	Сэтгэл түвдсэн та нарынхаа

	Амийг аврахыг хичээе! гээд

	Өвгөн настай дархан

	Үймэрсэн нөхдөө дагуулж

	Өөрийн урласан хөгжмөө

	Үүрэн мөрлөөд хөдөлжээ.

	 

	* * *

	 

	Ордны хойморт хаан

	Ойж бууж салганана

	Олон албат нь сандарч

	Ойртож ч чадахгүй хулганана.

	Уран Али өвгөн

	Уяан дээр нь буугаад

	Урлаж хийсэн хөгжмөө

	Урдаа барьж ороод

	Улин гинших салхийг

	Сэржигнүүлэн дарж гэнэ

	Уул тайгын моддыг

	Шивнэлдүүлэн цохиж гэнэ.

	Араатан чонын сүргийг

	Архируулан дарж гэнэ.

	Аймшигт хүрэн баавгайг

	Хүрхрүүлэн цохиж гэнэ.

	Омогт эрээн ирвэсийг

	Урхируулан дарж гэнэ

	Осолдож эндсэн залуутай

	Урцалдуулан цохиж гэнэ.

	Онгон хааны зүрхийг

	Шившрүүлэн дарж гэнэ

	Ордны нь олон албатыг

	Шимшрүүлэн цохиж гэнэ.

	Удамт хаан хүүд

	Учирч тохиолдсон гамшгийг

	Уяхан домборын «хэлнээс»

	Ухаарч бүгдийг мэдмэгц

	Хаан, хатан хоёр

	Уймарч балартан уналаа

	Хавьд нь байсан хүмүүс

	Үймэрч балмагдан гөлөрлөө.

	 

	* * *

	 

	«Хаан хүүгийн хальсан

	Харууслын гунигт мэдээг

	Хамгийн түрүүнд сонсгосон

	Хар нүгэлтэн!» хэмээн

	Хамгаас ачтай өвгөнийг

	Цаазын газраас баривчилж

	Хааны зарлигийн дагуу

	Тугалга цутгах боллоо.

	Цэцэн цэлмэг төрсөн

	Үнэнч тэр өвгөн

	Чирч гулдарч байхад нь

	Өчүүхэн төдий ч сандралгүй:

	— Буман олныхоо өмнөөс

	Буруутан гэгдэж эрсдэхэд

	Буурал толгой над

	Булзах юм алга аа, Гэлээ ч

	Алж хороох хүний

	Ам өчгийг авдаг.

	Урьд эртнээс дамжсан

	Учиртай нэгэн заншлыг

	Өндөр хэргэмт та нар

	Эрхбиш нэг тунгааж

	Өөдгүй боол миний

	Үгийг сонсоно уу? гэлээ.

	— Хилэнц нүгэлтэн чамд

	Хэлэх юу байгаа юм бэ?

	Булшинд орохоосоо өмнө

	Бушуухан бур, тэгвэл! гэж

	Хамгаас үнэнч гэдгээ

	Хаанд харуулахыг бодсон

	Харгис хэрцгий түшмэл

	Харааж зүхэн өгүүлэв.

	Тойрч цугларсан хүмүүс

	Яах ч аргаа олохгүй

	Толгой цөм гудайж

	Мэлэрч гөлрөн зогслоо.

	 

	* * *

	 

	Цэцэн өвгөн Али

	Цэх шулуун зогсоод

	Цаазын харгис түшмэл рүү

	Зангаж ингэж өчлөө.

	— Хаан эзний зарлиг бол

	Хазайж хэлтийх ёсгүй.

	Харц доодос биднийгээ

	Хамаагүй хэлмэгдүүлэх нь бас үгүй.

	«Хар балагт мэдээг

	Аль нэг чинь сонсговол

	Халуун хайлмал тугалга

	Хайргүй цутгаж баална.

	Хэрэв та нар бүгдээрээ

	Хэл чимээ гаргахгүй бол

	Хэнийг чинь ч гэсэн үлдээхгүй

	Хэлхэж байгаад цаазална».

	 

	Эзэн хааны минь зарлиг

	Ингэж гарсан билээ

	Эгэл олон бид ч

	Эндүүгүй ухаарсан байлаа

	Өндөр дээд хааны

	Үр ганц хүүд

	Үхэл гамшиг учирсан

	Өлзийгүй балагт мэдээг

	Харц ядуу би

	Халж хэлэхийг зориглоогүй

	Харьяа олон албат ч

	Халз дуулгахыг зүрхлээгүй.

	Дээд эзний зарлигийг

	Дэгсгүй шударгаар гүйцэтгэх

	Дэглэмт хуулийн газар ч

	Дэвэргэж хэтрүүлэх учиргүй

	Утсан нарийн «хэлтэй»

	Энэ домбор хөгжим л

	Уянга, аянгын эгшгээр

	Уйлан, хайлан «ярьж»

	Хаан эзний хүүгийн

	Хальж эндсэн тухай

	Харамсалт гунигийн мэдээг

	Хамгаас түрүүнд «хэлснийг»

	Дээд язгуурт та нар ч

	Хоёр чихээрээ сонссон

	Дэргэд байгаа олон чинь ч

	Дэмжиж үүнийг нотолно.

	Үнэн учир иймийг

	Үгүйсгэх газаргүй болохоор

	Өөдгүй муухай мэдээг

	Өөрийн биеэр «хэлсэн»

	Нарийн хоёр чавхдаст

	Наргил модон домборыг л

	Хааны зарлигийн дагуу

	Хатуу шийтгэх ёстой! гээд

	Урлаж хийсэн хөгжмөө

	Али өвгөн өгч гэнэ.

	Урд нь байсан түшмэл

	Аргагүйд домборыг аваад

	Шанаган биеийнх нь өр дэх

	Эрхий дарам нүхэнд

	Шазлам халуун тугалгыг

	Эрсхэн гоожуулж цутгалаа.

	Төрийн хааны зарлиг ч

	Төгс ингэж биелэгдлээ.

	Түмэн олны амь ч

	Түйтгэр гайгаас аврагджээ.

	Али өвгөн ингэж

	Анх домборыг урлаж

	Албат олон нөхдөдөө

	Ач тус болсныг

	Ухаалаг казак түмэн

	Удмаас удамд дурсаж

	Улирах эриний урсгалд ч

	Умартаж ер марталгүй

	Өнөө үеийг хүртэл

	Өгүүлж ярьсан домогтой.

	Өнө хойшдоо ч гэсэн

	Үргэлж хүүрнэх учиртай.

	 

	* * *

	 

	Тиймээс:

	Яруу домбор хөгжимдөө

	Хүн бүхэн хайртай гэнэ

	Ялдам сайхаа аялгуунд нь

	Хэн бүхэн дуртай гэнэ.

	 

	1978

	 


ТУУЛАЙН СҮҮЛНИЙ ДОМОГ

	 

	1

	 

	Эртийн эрт цагт

	Эрин галбын эхэнд

	Энэ дэлхийн амьтад

	Их, багагүй

	Ив ижилхэн

	Урт, богино ямар ч

	Ургасан сүүлгүй байжээ.

	Гуядах сүүлгүй тэднийг

	Ялаа шумуул хармагцаа

	Гувруу болтол хатгаж

	Яггүй зовоодог байжээ.

	Нэг өглөө тэгтэл

	Үглээ алаг шаазгай

	Нисэн, буун шахтнаж

	Ингэж зар тараажээ:

	— Маргааш өглөө эрт

	Мандах нар тусмагц

	Хойд уулын ойн

	Хормой бэлд ургасан

	Өндөр нарсны дэргэд

	Үтэр түргэн цугларч

	Өөр өөртөө тохирох

	Үзэмжит сүүл авцгааж

	Ялаа, шумуулд хатгуулах

	Яггүй зовлонгоосоо салцгаа!

	Сүүлдэж хэрэв хоцорвол

	Сүүлгүй үлдэж хохирно! гэж

	Ахин дахин анхааруулж

	Амаа цангатал зарлаж гэнэ.

	Чагнаж сонссон амьтад ч

	Цааш, цааш нь дамжуулж гэнэ.

	 

	2

	 

	Борхон туулай маргааш өглөө нь

	Богино хүрмээ сойздож өмсөөд

	Шинэхэн сүүлэнд явах гэсэн нь

	Ширүүн бороо шижигнэж байжээ.

	Сайхан хувцсаа норгож орхихоор

	Жаахан азнаж хүлээе! гээд

	Дэрсэн гэртээ эргээд ортол

	Дэжигнэх чимээ сонсогдож гэнэ.

	Шагайгаад харвал майга баавгай

	Шалчийтал норчихсон зогсож байжээ.

	Шинэхэн сүүл очиж авахаар

	Ширүүн борооноос огтхон эмээлгүй

	Алхаж яваа нь энэ гэдгийг

	Аймхай туулай ойлгож мэдээд:

	— Хоёул хоёулаа зэрэг норохоор

	Хоол зэхээд хүлээж байя!

	Таарч тохирохоор нандин сүүл

	Та над авчирна уу? гэж

	Борхон туулай гүйж очоод

	Босон суун гуйж гэнэ.

	“Хэрвээ ах чинь мартчихгүй бол

	Хэлж гуйсныг чинь биелүүлье! гээд

	Бүдүүн баавгай холдож гэнэ.

	Бүлтгэр туулай хоцорч гэнэ.

	 

	Дэрсэн гэртээ сууж байтал нь

	Дэжигнэх чимээ ахиад гарчээ.

	Шагайгаад бас сонирхож харвал

	Саарал чоно шогшин явжээ.

	Гоёхон сүүл очиж авахаар

	Гойд яаран явна гэдгээ

	Хөх чонын улин хэлэхэд

	Хөөрхөн туулай ухаарч ойлгоод

	— Хөвчийн баавгайн мартамхай нь хэцүү!

	Хүссэнийг мартчихаад баллаж мэднэ! гээд

	— Над таарахаар нандин сүүл

	Наашаа ирэхдээ авчирч өгөөч? гэж

	Ойн чононд гүйж очоод

	Онц чухалчлан гуйж гэнэ.

	— Илүү сүүл байдаг л юм бол

	Эргэж ирэхдээ бариад ирье! гээд

	Хөх чоно холдож гэнэ.

	Хөөрхий туулай хоцорч гэнэ

	 

	Тэгтэл удалгүй гэрийн нь гадаа

	Дэжигнэж чимээ мөн л гарчээ.

	Шагайж зогсоод сайн харвал

	Шаргал үнэг давхиж байжээ.

	Шинэхэн сүүл шилж авахаар

	Шиншилж шогшин яваа нь ажээ.

	— Өлсгөлөн муу өлөгчин чононы

	Үгэнд итгэхэд үнэхээр хэцүү!

	Хүсэж захисныг хөсөрдүүлж мартаад

	Хөөдөж мэдэх амьтан! гэж бодоод

	— Үнэг эгч минь үүгээр буцахдаа

	Үзэмж сайтай сүүл авчирч

	Туулай дүүдээ туслаач? гэж

	Духалзан нахилзан гуйж гэнэ.

	— Үнэнч төрсөн үнэг эгч чинь

	Үүнийг яалаа ч мартаж гэнэдэхгүй.

	Хамгийн гоёыг нь шилж олоод

	Харих замдаа авчирч өгье! гээд

	Соотон үнэг холдож гэнэ.

	Тоодон туулай хоцорч гэнэ.

	 

	— 3 — 

	 

	Олон амьтдаас сүүлдэж гарсан

	Овт үнэг хурдалж харайсаар

	Бүх амьтдын түрүүнд гарч

	Бүдүүн нарсны дэргэд очиход

	Урт, богино, нарийн, бүдүүн

	Учир тоймгүй олон сүүл

	Өндөр нарсны мөчир бүр дээр

	Өнгө алаглан өлгөөтэй байжээ.

	Амьтан бүхэн өөртөө тохирох

	Аятайхан сүүл алмайран хайжээ.

	Овжин үнэг очсон доороо

	Тусгай шийдвэрийг ч тухайлж хүлээлгүй

	Бусдаас сүрлэг сагсгар сүүлийг

	Бушуухан аваад бултаж харайжээ.

	Үүний дараа үхэр, морь

	Үзэмжит сайхан сүүл авцгаагаад

	«Айхавтар муу ялаа, шумуулыг

	Амийг нь гартал ороолгоно» гэсээр

	Өөр өөрийн авсан сүүлэнд

	Өег тавтай буцаж гэнэ.

	Тайгын тэнүүлч чоно ч гэсэн

	Таарах сүүлээ таалж аваад

	Хад бартаа бараадан шогшин

	Харих замдаа баяртай оржээ.

	Түүний дараа хэрэм ирж

	Дүүжлээстэй сүүлүүдээс дөмгийг эрж,

	«Хонгил нүхэндээ хонож унтахад

	Хосгүй дулаан нөмрөг ч болно

	Дээгүүр дүүлэн мод дамжихад

	Тэнцвэр олгох залуур ч болно гээд

	Өөрийн биеэсээ томдсон сүүлийг

	Үзэн байж сонгож авчээ.

	Амгалан нь дэндсэн тэнтгэр заан

	Алхайж суусаар аажуурч ирэхэд

	Асар том биед нь багадах

	Ахар богинохон сүүл хоцорчээ.

	Хувь дутсан заяандаа гомдож

	Хошуугаа унжуулж зогссоор байтал нь

	Дээд уруул нь хамартайгаа

	Дэндүү сунан унжих болж гэнэ.

	 

	* * *

	 

	Зөнөг баавгайг очих замд нь

	Зөгийн балтай үүр тааралдахад

	Амтат балыг нь шунан идсээр

	Аанай бас л оройтож очоод

	Бөөхөн жижиг арьс үлдсэнийг

	Бөгсөн дээрээ нааж орхисон нь

	Сүүл хэмээн нэрлэхэд хэцүү

	Сөөм арьсан «нөхөөстэй» болжээ.

	Гахай тэнүүлч торойгоо дагуулан

	Газар ухаж гадуур тэнэсээр

	Хуухитнан шуухитнасаар орой очиход нь

	Хуруун чинээхэн сүүл хоцорчээ.

	— Ийм сүүл авахгүй бид гэж

	Эрх торойнууд нь хашхирч гэнэ.

	Тэглээ ч гэсэн өөр сүүл

	Тэнд ердөө үлдээгүй болохоор

	Годгор жаахан сүүлийг аваад

	Гох дэгээрхүү мушгиад зүүжээ.

	Идэмхий гахайнууд энэ үеэс

	Имэрсэн утас шиг сүүлтэй болжээ.

	Тохирох сүүл бусдад захисан

	Томоогүй туулай хоол бэлтгэн

	Хээнцэр сүүл хэн нэгэн нь

	Хэлснээрээ авчирна! гэж зам тосоод

	Майга баавгайн майжганан ирэхийг

	Туулай хараад туйлгүй баярлаж

	— Захиж найдсан сайхан сүүлийг

	Жаахан дүүдээ авчрав уу? гэхэд

	— Орон гэрээсээ огтхон ч цухуйдаггүй

	Олиггүй залхуу чамд байтугай

	Үүр цүүрээр эртэлж гарсан

	Өөрөө би ч хожимдож орхиод

	Алга дарам хэсэг арьс

	Ардаа наачхаад явж байна! гэж

	Барьж нудрахаас ч зөрж буцамгүй

	Баргил дуугаар бархирч хүрхэрчээ.

	Бүлтгэр туулай мэгдэн сандарч

	Бөөцгөнөн харайж зам зайлжээ.

	 

	Асар удалгүй башир чоныг

	Арын нь судгаар нуугдаж ирэхэд

	Замыг нь отож туулай уулзаад

	Захисан сүүлээ авъя? гэхэд

	— Залхуу чамд сүүл байтугай

	Зажлах ч хоолгүй эамарч явна! гээд

	Амаа ангайн арзайж архирахад нь

	Айсан туулай арилан зугтжээ.

	Үнэнч гэсэн үнэг эгч

	Өнөө сүүлийг нь авчрах байтугай

	Оготно, хулгана агнан тэнээд

	Огтхон ч сураггүй алга болжээ.

	 

	* * *

	 

	— Ганцаараа би төөхөн ч сүүлгүй

	Гайгүй ихээр хохирлоо! гэж

	Бутанд шигдэн борхон туулай

	Бугдайн суугаад мэгшин уйлжээ.

	 

	* * *

	 

	Тэр үед нохой, мууртай

	Тэртээ хөтлөөр давж ирээд

	— Миний сүүл чинийхээс илүү! гэж

	Мэхийж эвхрэн нохойг архирахад

	— Чиний сүүлнээс минийх давуу! гэж

	Цэх шулуун муур маргажээ.

	Хор нь хөдөлсөн хоточ нохой

	Муурын сүүлийг мулт тастахаар

	Үзүүр дээрээс нь үнхээд автал

	Өнөө муур ухас гээд харайжээ.

	Аятайхан сүүлний нь үзүүрхэн нь тасраад

	Атаархаг нохойн аманд хоцорчээ.

	 

	— Оготор богинохон тасархай гэлээ ч

	Огтхон ч сүүлгүйгээр нь над өгчих! гээд

	Бутны дэргэдээс туулай хашхирчээ.

	«Бушуухан ав!» гээд нохой шиджээ.

	 

	* * *

	 

	Тасархай түүнийг авсан туулай

	Даанч богинохон сүүлтэй болжээ.

	Бүлтгэр туулайн оодон сүүлний

	Бүтэлгүйхэн намтар ийм ажээ.

	 

	1976

	 


ТУУЛАЙН ЭВЭР

	Туулайн хоёр чихний байранд

	Туйлын гоёхон эвэр байсан

	Тийм үе бий гэлцэнэ.

	Тэр тухай үлгэр сонсгоё.

	 

	* * *

	 

	Булт олноос дайжин зайлж

	Бут, хаданд бугдайн хярдаг

	Бүхнээс аймхай бүлтгэр туулайн

	Бүүр эртний элэнц хуланц

	Урт том эвэртэй байжээ.

	Уур омог ихтэй байжээ.

	Дэнхэр эвэртэй тэр туулайнууд

	Хүй олноо хүндлэх байтугай

	Ахмад настан, арслан хаан

	Алинтай нь ч авалцахаас буцдаггүй

	Эх захаа алдаж гүйцсэн

	Эрээ цээргүй амьтад байжээ.

	Өчүүхэн жижиг оготноос эхлээд

	Өөрийг нь магтаж өндөрт өргөж

	Өвдөг сөхрөн наманчлаагүй бүхнийг

	Өрөвдөх энэрэлгүй мөргөдөг байжээ.

	 

	* * *

	 

	Үнэг, чононоос өөрийгөө болоод

	Үр саднаа өмгөөлөхийн дээр

	Өргөн олон буянт нөхдөдөө ч

	Үргэлж дандаа туслахыг бэлгэдэж

	Эгэл олныхоо зүүлгэсэн эврээр

	Эргэж нөхдөө мөргөх болсон

	Омог дээрэнгүй олиггүй туулайд

	Олон бүгдээр дургүйцэх болж

	Бодлогогүй түүний болчимгүй явдлыг

	Амьтдын цуглаанаар авч хэлэлцжээ

	— Бусад олондоо эврээрээ эрэлхэж

	Буруу зам руу орж байгаа

	Ухваргүй туулайн урт эврийг

	Угаар нь тайрч учрыг нь олъё! гэж

	Хүрэн баавгайн хүрхрэн шүүмжлэхийг

	Хүрэлцэн ирэгсэд хүлцэн чагнажээ.

	— Уул явдал уршигтай гэлээ ч

	Ухаарч ойлговол учир байна

	Сэлмэн эврийг нь оргүй авчихвал

	Сэтэрхий туулай хэцүүдэхэд хүрнэ

	Араатан жигүүртнээс амиа хоохойлох

	Арга чарга нь алга болно.

	Тийм болохоор түүнийг бодож

	Дэвшүүлэх нэгэн санал байна

	Дэнхэр урт эврийг нь харин

	Дэлдэн том чихээр сольё!

	Мөгөөрсөн зөөлөн далбагар чихээр

	Мөргөж чадахгүй нь мэдээж хэрэг

	Сонор сайтай тэр чихээрээ

	Анир чимээг алсаас сонсон

	Араатан дайснаасаа агшнаа зугтан

	Амиа хоохойлон амьдарч яваг! гэж

	Сарын өмнө туулайд мөргүүлээд

	Шарх сорви нь ч эдгэрээгүй байсан

	Өрөвчхөн сэтгэлт өнчин ишиг

	Өндөр дээрээс өгүүлж майлахад

	Онцын энэрэнгүй оновчит саналыг

	Олон амьтад сайшаан дэмжжээ.

	 

	* * *

	 

	Мөргөөч туулайн дэнхгэр эвэр

	Мөгөөрсөн чихээр солигдсон гэнэ

	Борхон туулай биедээ томдсон

	Босоо чихтэйн учир энэ гэнэ.

	 

	1977

	 


ТУУЛАЙ СУУЦГҮЙ БОЛСОН НЬ

	Туулай хүү урьд цагт

	Туйлын тохилог урц бариад

	Маргааш өдөр нь үүдээ хаахаа

	Мартаж орхиод өдөржин тэнэжээ.

	Энэ чөлөөнд намгийн мэлхий

	Шинэ сууцанд гүйж ороод

	Орой туулайг буцаж ирэхэд

	Орон дээр нь ваагачиж байжээ.

	Өчүүхэн туулай үүнийг хараад

	Үнхэлцгээ хагартал айж зугтжээ.

	Аймхай туулайн аахилж явахыг

	Ойн баавгай олж хараад

	— Юунаас ингэж айгаа вэ? гэж

	Хойноос нь нэхэн асууж гэнэ.

	— Арай гэж барьсан аятайхан сууцыг минь

	Аймшигтай амьтан эзэгнээд суучихлаа.

	Түүний дууны аймаарыг яана! гээд

	Төмбөг, төмбөг амьсгаадаж гэнэ.

	— Бүтэлгүй аймхай бөжинхэн чамд

	Бүдүүн ах чинь тусалъя! гээд

	Туулайг дагуулаад алхаж гэнэ

	Уулыг даваад чагнаж гэнэ.

	Намгийн мэлхий паар ... паар

	Хамгийн бүдүүнээр ваагачиж байжээ.

	Өглөө, оройгүй үргэлж хашхичих

	Үглээ мэлхийн дууг таньдаггүй

	Ойн баавгай айн чичрээд

	Ухарч байснаа ухас гээд зугтжээ.

	 

	Бөжин туулай ганцаар үлдээд

	Бүлтгэнэж хэсэг чичирч байснаа

	Баавгайн араас бас л ухасхийж

	Бахардах шахаад харайж явахыг

	Сарьдгийн оройгоос саарал буга

	Саравчлан саравчлан сайтар ажиглаад

	— Юунаас ингэж айгаа вэ? гэж

	Хойноос нь нэхэн асууж гэнэ.

	— Арай гэж барьсан аятайхан сууцыг

	Аймшигт амьтан эзэгнээд суучихлаа.

	Түүний дууны аймаарыг яана! гээд

	Төмбөг төмбөг амьсгаадаж гэнэ.

	— Энхрий хөөрхөн бөжинхэн дүүдээ

	Эвэрт ах чинь тусалъя! гээд

	Туулайг дагуулаад алхаж гэнэ.

	Уулыг даваад чагнаж гэнэ.

	Намгийн мэлхий паар ... паар

	Хамгийн бүдүүнээр ваагачиж байжээ.

	Өглөө, оройгүй үргэлж хашхичих

	Үглээ мэлхийн дууг таньдаггүй

	Уулын буга учиргүй айгаад

	Ухарч байснаа ухас гээд зугтжээ.

	Бөжин туулай ганцаар үлдээд

	Бүлтгэнэн хэсэг чичирч байснаа

	Бугын араас бас л ухасхийж

	Бухимдан сандран харайж явахыг

	Арын нь хөндийд ан хийж явсан

	Аргат үнэг ажиглаж мэдээд

	— Юунаас ингэж айгаа вэ? гэж

	Хойноос нь нэхэн асууж гэнэ.

	— Арай гэж барьсан аятайхан сууцыг

	Аймшигтай амьтан эзэгнээд суучихлаа.

	Түүний дууны аймаарыг яана! гээд

	Төмбөг төмбөг амьсгаадаж гэнэ.

	— Аймхай төрсөн алдрайхан дүүдээ

	Аргат эгч чинь тусалъя! гээд

	Туулайг дагуулаад алхаж гэнэ.

	Уулыг даваад чагнаж гэнэ.

	Олигор мэлхийн орилж байхыг

	Овжин үнэг ойлгож мэдээд

	— Олиггүй тэнүүлч мэлхий чамайг

	Одоохон эндээс зайлахгүй юм бол

	Ган сэлмээ гаргаж ирээд

	Ганц далайгаад дэлсэнэ шүү! гэж

	Дөхөж очоод үнэгийг хашхирахад

	Дүвчигнэсэн мэлхий үнэмшиж айгаад

	Туулайн байрнаас үсэрч гараад

	Тунасан шалбааг руу үсэрч оржээ.

	Ногоон мэлхий намайг хөөв гэж

	Номхойн туулай эндүү санаад

	Учиргүй сандран дэгдэн дэгдсээр

	Уул даван бараагүй оджээ.

	 

	Тэр үеэс дэлбэн туулай

	Дэгжин сууцаа үүрд орхиж

	Булан тохойн бут дэрсэнд

	Бугдайж хяран амьдрах болжээ.

	Цүдгэр мэлхий хааяа заримдаа

	Цөөрөн намгаасаа хамаагүй холдож

	Дэлдэн туулайн тохилог сууцыг

	Тэнд эндгүй тэнэн хайж

	Хашаа хороонд харваж орох нь

	Хааяа бас таардаг гэнэм.

	 

	1976

	 


АНД ХОЁРЫН ЯВДАЛ

	Майга баавгай, аргат үнэг

	Маш дотнын андууд болон

	Хөхрөх ойн аглаг гүнд

	Хөршилж айлсан суудаг байжээ.

	Үүрийн гэгээ сүүмийн гиймэгц

	Өөр өөрийн аяс замаар

	Хоёр найз гөрөөнд гарч

	Хоол хүнсээ базаадаг байв.

	Үнэг авгай нэг өдөр

	Үүгээр түүгээр өнжин бэдэрч

	Бүрий болоход арай чамай

	Бөжин туулай нэгийг шүүрэв.

	Баярласан үнэг түүнийгээ зуусаар

	Балар ойдоо дөхөж ирвэл

	Тайгын хүчтэн баавгай найз нь

	Тарган буга унагасан харагдав.

	Өөхтэй тарган бугын махыг

	Үнэг авгай үзсэн доороо

	Бөжин туулайгаа баавгайд өгөөд

	Бүдүүн бугыг нь барьцаалж авах

	Арга ухаан сийлж бодов

	Ар өврөөр нь сээтгэнэж гүйв.

	— Анд найз минь энд суугаач

	Ашигтай зүйл шивнэмээр байна гэж

	Залхуу баавгайг дэргэдээ ирүүлээд

	Зальжин үнэг ингэж хэлэв:

	— Айхавтар эртэлж өнөө өглөө

	Анд явсны ашиг гарлаа

	Арав гаруй тарган туулай

	Арын довцгоос амьдаар нь бариад

	Зүүн жалгын харанхуй агуйд

	Цөмийг нь нийлүүлж хашчихаад ирлээ.

	Үүнээс хойш өдөр бүрий

	Үмх жаахан хоол хайж

	Өлсөж цанган өнжин тэнэж

	Үйлээ үзэн зовох юмгүйгээр

	Барьсан туулайнуудаа сахиж байгаад л

	Гарсан бөжинг нь илүүчилж хүртчихээд

	Бие амар хөрвөж хэвтэх

	Бэлэн сайхан хүнстэй болов.

	Хархан амиа хаацайлахыг боддоггүй

	Хамгаас үнэнч үнэг би чинь

	Олон жил баавгай тантай

	Ойр дотно нөхөрлөсөн болохоор.

	Хосгүй хүнд биеэ даахгүй

	Хойргошиж хэвтэх дуртайг чинь санаад

	Үржилт тэр туулайн сүргээсээ

	Өөрт чинь арвыг тусалж бэлэглээд

	Хорчгор хатуу бугын чинь зовлогыг

	Хоосон байхаар авъя гэж шийдсэнээ

	Танд би хэлье гэсэн юм! гэж

	Дал алгадан жартганаж гүйв.

	 

	* * *

	 

	Үнэгний үгийг баавгай үнэмшиж

	Өнөө агуй руу нь дагаж очив.

	Агуйн аманд баавгайг орхиод

	Асарлах мухар луу нь үнэг ороод

	Авчирч уясан ганц туулайгаа

	Агуйн ам руу хөтөлж ирээд

	Хошууг нь цухуйлгаад

	— Нэг дэх нь гэлээ.

	Хоншоорыг нь харуулаад

	— Хоёр дахь нь гэлээ.

	Шүдийг нь татаад

	— Гурав дахь нь гэлээ.

	Нүдийг нь заагаад

	— Дөрөв дэх нь гэлээ.

	Чихийг нь хөдөлгөөд

	— Тав дахь нь гэлээ.

	Цээжийг нь илээд

	— Зургаа дахь нь гэлээ.

	Хүзүүг нь гаргаад

	— Долоо дахь нь гэлээ.

	Хөлийг нь үзүүлээд

	— Найм дахь нь гэлээ.

	Сүвээг нь дараад

	— Ес дэх нь гэлээ.

	Сүүлийг нь сөхөөд

	— Арав дахь нь гэлээ.

	Адаг сүүлдээ ганц туулайгаа

	— Арван нэг дэх нь гэж өргөж харуулснаа

	Илүүдсэн туулайг өөрөө авъя даа! гээд

	Эргэж ч харалгүй үүрч оджээ.

	 

	Хоосон агуйн үүд манаж

	Хонон өнжин баавгай хэвтээд

	Эцэс сүүлдээ голгүй хууртсан

	Ичгэвтэр хөгөө үзэж мэдээд

	Ой доргитол бархирч уурлаад

	Олиггүй үнэгийг олохоор мөрдөв.

	Аргат үнэг аль хэдийн

	Агнасан бугыг амжиж хүртчихээд

	Амаа долоолж хэд суниагаад

	Замаа буруулж бултсан байжээ.

	 

	Өчүүхэн төдий олзонд шунаж

	Үнэнч нөхрөө хойшлогогүй хуурсан

	Бүтэлгүй үнэг энэ үеэс

	Бүдүүн баавгайгаас нүүр буруулж

	Тайга ойгоо эгнэгт орхин

	Тал хөндийд хоргодох болсон нь

	Айлын ноход, анч бүргэд

	Аливаа дайсандаа илхэн үзэгдэж

	Анд нөхрөө дөнгөсний хариуд

	Айхавтар торгууль амсах болжээ.

	 

	Уурын мунхагт уулын баавгай

	Ужиг уртаар нойрсох үедээ ч

	Өөдгүй үнэгийг шүүрч бариад

	Үсэрч унатал алгадаж зүүдлэн

	Хахир өвлийн хангинам хүйтнээр ч

	Халуун ичээнээсээ харван гарч

	Харсан бүхэндээ уурсан довтлох нь

	Хааяа заримдаа таардаг болжээ.

	 

	1976

	 


ГУРВАН МАЛГАЙ

	Талаас агнасан тарваганы арьсаараа

	Таатай сайхан малгай хийлгэхээр

	Ойдоо цуутай оёдолч баавгайд

	Овт үнэг очиж гэнэ.

	Тохирох хэмжээг баавгай авч

	Догь малгай урлах болжээ

	Ирэх өдрөө үнэг тохироод

	Эргэж харихаар гарч гэнэ.

	«Хоёр малгай хүрэх арьсаа

	Хогийн баавгайд залилуулж орхив уу!»

	Харих замдаа шогшиж яваад

	Харт үнэг ингэж бодоод

	Огцом дороо буцаж эргэн

	Оёдолч баавгайнд дахин очжээ.

	— Хоёр малгай оёулах болоод

	Холын замаасаа эргэлээ гэхэд нь

	Уран баавгай учрыг ухаарч:

	— Уул захиалгыг болгооё! гэжээ.

	Ирэх өдрөө үнэг тохироод

	Эргэж харихаар гарч гэнэ.

	«Гурван малгай хүрэх арьсаа

	Гуйлгачин баавгайд мэхлүүлж алдав уу?»

	Харих замдаа шогшиж яваад

	Харт үнэг ингэж бодоод

	Огцом доороо буцаж эргэн

	Оёдолч баавгайд бас л очжээ.

	 

	— Гурван малгай оёулах болоод

	Гуу гатлаад эргэлээ! гэхэд нь

	Уран баавгай учрыг ухаарч:

	— Уул захиалгыг болгооё! гэжээ.

	Ирэх өдрөө үнэг тохироод

	Эргэж гэртээ харьж гэнэ.

	«Дөрвөн малгай оёсон бол

	Дөнгөх ч арьс байсан болов уу?

	Хэдэн өдөр ингэж бодсоор

	Хэлэлцээрт өдрөө баавгайнд очжээ.

	Захиалгат малгайг нь хүрэн баавгай

	Жартгай үнэгэнд хүлээлгэж өгчээ.

	 

	Өнөө малгай нь үнэгэнд байтугай

	Жирхэд ч багтамгүй жижигхэн болжээ.

	Өөртөө тохируулж томсгоё гэвч

	Өөдөс ч арьс үлдээгүй нь хясжээ.

	 

	1976

	 


УЧИРТАЙ СУРГААЛ

	Уулын ойн туйлын гүнд

	Учиргүй тохилог урц байдаг.

	Энэ урцны эзэн нь гэвэл

	Энэрэнгүй сэтгэлт эмч баавгай!

	Өглөө, үдэш өдөр, шөнө

	Хавь, ойр харь холоос

	Эмгэг согогтой олон амьтад

	Эмч баавгайнх руу ирж цувна.

	 

	Холын холд ч цуурайлж дуулсаар,

	Хоолой нь сөөж цухалдсан мэлхий

	Ачит баавгайн зөвлөгөөг аваад

	Ая дуугаа ахин өргөнө.

	 

	Хонон өнжин хог ухсаар

	Ходоод, гэдэс нь хорсож өвчилсөн

	Торой хүү дорой ирээд

	Доороо эдгэрээд баяртай буцна.

	 

	Самарт боргоцой ухаангүй булаалдсаар

	Сагсгар мөчрөөс унаж бэртсэн

	Соотон хэрэм төдхөн зуурт

	Сорвигүй болоод дүүлж одно.

	 

	Айлын хот руу мярааж гэтээд

	Анч нохойнх нь соёонд өртсөн

	Хөх чоно хүрч ирээд

	Хүчит тариагаар сайжирч засарна.

	 

	Муужгай хараад ухаангүй айж

	Муурч унасан хулганын зулзага

	Хахуун эмийг хамарт нь хүргэмэгц

	Үнэрийг нь авуутаа өндийж босно.

	 

	Тэвдэж сандарсан дэлбэгэр туулай

	Дэргэдэх чулуундаа тээглэж унаад

	Духаа халцалж түүнээсээ зовоод

	Духайж урвайсаар дуугүй ирэхэд нь

	Шалбарсан сорвинд нь «шар тос» түрхээд

	— Урагшлах замаа урдаар харж бай! гэж

	Даамай сургаал баавгай өгөөд

	Дараагийн хүлээгсдийг дарааллаар нь үзжээ.

	 

	Улирах эринд ч үжирч хуучиршгүй

	«Урагшлах замаа урьдаас харж бай!» гэсэн

	Учиртай сургаалыг энэ үеэс

	Уул хөвчөөр ярилцах болжээ.

	 

	1976


ХОЁР НАЙЗЫН ЭВСЭЛ БА ХОМХОЙ ҮНЭГНИЙ ПАЯН

	Алтан залаат тахиа

	Айлын нохойтой үерхэж

	Арын хөвчид очиж

	Амьдран суухаар тохирчээ.

	Хоёул тэгээд явсаар

	Холын ойд иртэл

	Улаан нар доошилсоор

	Уулын цаагуур жаргажээ.

	Бүдүүн модны хонгилд

	Нохой эвхэрч хэвтэв.

	Бөххөн нэгэн мөчир дээр

	Тахиа дэвхэрч суув.

	Өндөр модон дээр нойрссон

	Өөвгөр жаахан тахиаг

	Өглөө анд гарсан

	Үнэг гэнэт үзэж

	Үсэрч харайж ирээд

	Өнөө модыг нь тойрон

	Өөхтэй тарган тахиаг

	Үнхэх аргыг боджээ.

	— Тахиа шувуу гэдэг чинь

	Даан ч гоёмсог төрж дээ

	Хол, ойрд байхгүйгээр

	Хосгүй цэвэрхэн заяаж дээ.

	Толгой дээрх залаа нь

	Тос даагаад сонин юм

	Торго мяндсан өд нь

	Тогосын жигүүрээс ч чамин юм.

	Ийм сайхан амьтныг

	Илж өхөөрдөөд үнсэх сэн

	Эелдэг яруу дууг нь

	Тулж ойртоод сонсох сон.

	Өгөршсөн хувхай мөчир

	Үзэмжит шувууг гутааж байна.

	Үсэрч дэвхрээд буугаач

	Өргөөндөө аваачаад дайлъя би!

	Сарвагар муу мөчир

	Сайхан шувууг гутааж байна.

	Шалавхан буугаад ирээч

	Санаан зоргоор чинь цайлъя би!

	Аргат үнэг ингэж

	Ам, хэлээ долоолон

	Азарган тахиаг хуурахаар

	Аялан дуулж жарталзав.

	— Халамжит таны урьснаар

	Танайд зочилъё гэтэл

	Хамт яваа нөхрөө

	Хаяад явах эвгүй байна.

	Хүндэт эгчийн урилгаар

	Хүрэлцэн очъё гэтэл

	Хөтлөлцөж ирсэн найзаа

	Хөдөө орхих тусгүй байна.

	Сэрэмжит тахиа ингэж

	Сэжиг аван хариулаад

	Сэрвэгэр мөчир дээрээ

	Шигдэж суусаар байлаа.

	 

	«Хамт яваа нөхөр» гэсэн

	Хариу үг сонсмогцоо

	«Хоёр тахиа байх нь!» гэж

	Хомхой үнэг баярлаад:

	— Арван сайн нөхрийг чинь ч

	Аваачиж дайлахад бэлэн байна

	Хорин итгэлт андыг чинь ч

	Хооллож, ундлах бэнчин байна.

	Хайрт тэр найз чинь

	Хаана одоо нуугдана вэ?

	Халуун шатахаас өмнө

	Хамт гурвуулаа явъя! гээд

	Өндөрт суугаа тахиа өөд

	Өлийн, өлийн шөмбөлзөв.

	Өтгөн сүүлээ сагсалзуулж

	Олийн, олийн жарталзав.

	 

	— Хонгор сайн нөхөр минь

	Хонгилд амран унтаж бий

	Холоос миний дуу

	Хоёр чихэнд нь хүрэхгүй.

	Ойрхон байгаагаараа та

	Одоохон татаж сэрээгээд

	Аваачиж дайлах урилгаа

	Атгуулж өөрт нь өг! гэв.

	«Унтаж байгаа түүнийг нь

	Урьдаар төвөггүй хүртчихээд

	Бузгай зальжин чамайг

	Буцахдаа хүртэнэ» гэж бодсон

	Дэндсэн шуналт үнэг

	Шуудхан доороо эргээд

	Дэргэдээ хүнхийх хонгил руу

	Шулуухан давхиж ороод

	Унтаж байсан нохойн

	Үнэрч хамрыг базжээ

	Ууртай нохой сэрмэгцээ

	Үнэгийг сүүлдэж авчээ.

	Аз болоход түүний

	Сагсгар сүүл нь тасарч

	Аюулт нохойн амнаас

	Амь мултран зугтжээ.

	Тасарсан сүүлний нь үзүүрхэнд

	Цагаан үс ургасан нь

	Дараа хойчийн үедээ ч

	Өнөөг хүртэл удамшсан гэнэ.

	Үүнээс хойшид тахиа ч

	Үнэг ирэхээс сэрэмжилж

	Үүрийн таван жингээр

	Үргэлж хашхирах болсон гэнэ.

	 

	1977

	 


ШААЗГАЙ ХЭРЭМ ХОЁР

	Ойн алаг шаазгай

	Олноос эртлэн босов

	Хэн нэгэнтэй уулзаж

	Хээгүй хуучлахыг бодов.

	Эргэн тойрноо ажин

	Эрвэн дэрвэн нисэв.

	Эрэг гангыг нэгжиж

	Энд тэндгүй хэсэв.

	Хамгийн анх тэгээд

	Саарал хэрмийг үзэв

	Халз өмнө нь очоод

	Саатан ингэж өчив:

	— Ганган хэрэм танайхны

	Гавшгай цовоог магтах юм.

	Ойн амьтдын дотроосоо

	Онцгой дүүлдгийг чинь бахдах юм.

	Харагдсан бүгдтэй би

	Ханилж нөхөрлөхийг ч боддоггүй

	Харин нэг итгэвэл

	Хамаг юмаа нуудаггүй.

	Үзэж, сонссон юмнаасаа

	Өөрт чинь л гэж яримаар байна гэж

	Үглээ алаг шаазгай

	Үнэмшүүлэн хэлжээ.

	Энэ үгийг сонссон

	Эрүү цагаан хэрэм

	Ажил ихтэйхэн явсан ч

	Агшин зуур чагнавал:

	— Бүдүүн хүрэн баавгайн

	Бүтэлгүйг чи мэдэх үү?

	Тэвэрч явсан хүнсээ ч

	Тэнд эндгүй гээчихдэг юм

	Шар үнэг ёстой

	Шал дэмий амьтан шүү.

	Худлаа нялуурч байгаад л

	Хуурч мэхлэхийг боддог юм.

	Янхир том эвэртэй

	Янгир ямааг танина биз дээ

	Өндөр хадны оройгоос

	Өлийж харах нь муухай шүү.

	Яс голдуу иддэг

	Ярдаг нохойд дургүй ээ.

	Ян ян гэж хуцаад л

	Ядаж тайван унтуулдаггүй юм.

	Хэрээ шиг хар төрсөн бол

	Хэний ч нүүрийг харахгүй ээ би

	Үүрэн дотроо нуугдаад л

	Өдөржин хэвтсэн нь дээр! гэж

	Бусдыг өөчлөх үгээ

	Олж ядсан шаазгайг

	Бушуу холдоосой гэтэл

	Хошуу улам цорвойж:

	— Хэрэм ээ, чи одоо

	Сонин юм хуучил л даа!

	Хэчнээн ч айхавтар нууцыг

	Хэтэвч шиг хадгална шүү гэж

	Долигонуур алаг шаазгай

	Дэгэнцэн, догонцон дөхсөөр

	Дэргэд нь ирж наалдан

	Тэврэх аядан нялуурав.

	— Аль нэгэнтэй уулзмагцаа

	Анд нөхрөө муучилдаг

	Хэн нэгэнтэй учирмагцаа

	Хэрэгтэй, хэрэггүйг донгосдог

	Өөдгүй зантай амьтан

	Үнэнч нөхөрлөж чаддаггүй

	Итгэж шивнэсэн нууцыг ч

	Эгнэгт хадгалж мэддэггүй.

	Ингэж хэрэм хэлээд

	Огцом дүүлэн оджээ

	Илүү үгтэй шаазгай

	Орь ганцаараа хоцорчээ.

	 

	1979

	 


ШААЗГАЙ ЮУ ГЭЖ ШАХТНАДАГ ВЭ?

	Ямар өнгөтэй жигүүртэн шувуу

	Яруухан гоёд тооцогдох вэ? гэсэн

	Өчүүхэн боловч өлгүүштэй яриа

	Өнийн эрт үүсэж гэнэ.

	Жирийн энэ жижигхэн маргаанд

	Жигүүртэн бүхэн оролцож гэнэ.

	— Цагаан өнгөтэй нь мэдээж давуу! гэж

	Зарим шувууд мэтгэж гэнэ.

	— Хар өнгөтэй нь хамгаас илүү! гэж

	Хагас зарим нь зүтгэж гэнэ.

	— Алаг эрээн л аятайхан! гэж

	Арцаж нэлээд нь сөргөж гэнэ.

	 

	— Цагаан өнгө давуу! гэхэд

	Цахлай, хун баяртай байлаа.

	Цахлай, хун чаминд тооцогдоход

	Чалчаа шаазгай атаархаж байснаа

	Хар өнгөө хаалталж боочхоод

	Цагаан өнгөө чамирхаж үзүүлээд

	— Урьд цагаас хун, бид

	Ураг төрлийн холбоотой! гээд

	Хөвөн цагаан хун шувууг

	Хүзүүдэж тэврээд үнсэж гэнэ.

	 

	— Хар өнгө илүү! гэгдэхэд

	Хавийн хэрээнүүд хөөртэй байлаа.

	Хэрээг ингэж хээнцэрт тооцогдоход

	Хэсүүлч шаазгай хэлснээ буруулж

	Цагаан өнгөө цааш нь далдлаад

	Хар өнгөө харуулж гүйгээд:

	— Эрт цагаас хэрээ бид

	Элэнц хуланцын холбоотой! гээд

	Ихэмсэг гуугчих өрвөгөр хэрээг

	Элгэндээ наан энхрийлж гэнэ.

	 

	— Алаг эрээн нь аятайхан гэхэд

	Аальгүй шаазгай ахиад бас л

	Хар, цагаан хоёр өнгөө

	Хаалгүйгээр олонд харуулж

	— Ганган гоё алаг төрсөн

	Ганцхан шувуу би л байна даа! гэж орилжээ.

	 

	* * *

	 

	Маргаан төгстөл ингэж дүвчигнэж

	Магтсан талд нь урваж хөрвөсөн

	Ичгүүргүй шаазгайг цугларсан шувууд

	Ихэд шоолон шагшралдаж гэнэ.

	Алаг шаазгай энэ үеэс

	Айл айлын гадаа дэгэнцэж

	— Шаазгай би сайхан шувуу шүү! гэж

	Шахтнадаг болсон нь үнэн ч гэлээ

	Өөрийгөө магтсан өөдгүй амьтныг

	Өргөж цэгнэн үнэлдэггүй болохоор

	Санасан зоргоор нь түүнийг хөөргөж

	Сайшаан магтах хэн ч үгүй гэнэ.

	 

	1976

	 


ДЭЛДИЙСЭН ЧИХТ

	Ус зөөвөрт таатай илжиг

	Уналгад хурдан адуун сүрэг

	Хол эртний өвгийн үедээ

	Хоёулаа хув чихтэй байжээ.

	Хатирч морийг нэг өдөр

	Харгуй замаар шогшиж явтал

	Ижлээсээ төөрсөн хөөрхөн янзагыг

	Энэрэлгүй боохой хөөж явжээ.

	Хурдан морь түүнийг хармагц

	Хуй татуулж давхин очоод

	Хумбан туурайтаараа үсэртэл өшиглөж

	Хомхой чоныг хөөж зайлуулаад

	Үнхэлцгээ хагартал айж мэгдсэн

	Өчүүхэн янзагыг нуруун дээрээ суулгаж

	Өөд уруугүй бөмбөлзөн хатируулж

	Өтгөн ой дахь сүрэгт нь хүргэжээ

	Хайртай янзагаа хайж ядаад

	Хаанаас ч ололгүй гайхаш нь тасарч

	Усан нүдэлж уйлж гунигласан

	Уулын гөрөөс янзаганы ээж

	Томоогүй «хүүгээ» ухасхийн тэвэрчээ

	Тохиолдсон явдлаа янзага ч ярьжээ.

	 

	* * *

	 

	Өчүүхэн янзагыг авчирч өгсөн

	Өгөөмөр сэтгэлт моринд хандаж

	— Ач тустай агт морь минь

	Авах хүсэх юу байна

	Танхил үрийг минь аварсны хариуд

	Таны хүслийг биелүүлэхийг хичээнэ.

	Уулын гөрөөс ингэж хэлээд

	Урд хойно нь бөмбөрч гүйжээ.

	— Туулайн төдийхөн тус хүргээд

	Уулын чинээ хишиг горилбол

	Адуун сүргийн алдрыг гутаах

	Адгийн гутамшигт шившиг болно.

	Шимт өвс арвин элбэг

	Шимэх ус ариг тунгалаг

	Хашаа байр минь хавтай тохилог

	Хайртай эзэн минь хамгаас эелдэг

	Ийм болохоор адуу бид

	Илүүг хүсвэл алдас биз гэж

	Хазаарт морь янцгаан өгүүлээд

	Харгуй замдаа шуудрахыг завдав.

	 

	* * *

	 

	— Асар хурдан адуу та нарын

	Аргагүй цэмцгэрийг бүхнээр магтдаг ч

	Данагар том гоолиг биед чинь

	Тарваган хув чих л зохисонгүй

	Ийм болохоор энэ чихийг чинь

	Илүү гоёор сольж өгье

	Шинээр ургасан сонорч чих

	Сэргэлэн цовоод чинь ч нэмэр болно.

	Янзаганы ээж ингэж хэлээд

	Яаруу доорхноо морийг дагуулан

	Буйд ойнхоо гүнд орж

	Бургилах нэгэн булаг дээр ирж

	Сэнгэнэн урсах тунгалаг уснаас нь

	Шимэх төдийг балгуулж гэнэ.

	Агт морины хулгар чих нь

	Агшин зуурт уртсаж гэнэ.

	Согоо биедээ мөн ч зохисон

	Соотон чихэндээ морь баярлан

	Хатирч явсаар хашаандаа ирж

	Хайрт илжгээ янцгаан дуудаад

	Сонор сайтай чихтэй болсон

	Сонин тохиолдлоо ч ярьж гэнэ.

	Агт моринд аятайхан зохисон

	Төө хэртэй дөмөг чихийг нь

	Анд илжиг нь ажиж гэнэ.

	Ар өврөөс нь үзэж гэнэ

	— Хонгор багын итгэлт найз минь

	Хоёулаа ижилхэн чихтэй болъё.

	Далдын нууцат шидэт булгаас

	Дагуулж очоод уулгаач! гэж

	Хулгар илжиг гуйж гэнэ.

	Хошуу цорвойн гүйж гэнэ.

	 

	* * *

	 

	Сайхан сэтгэлт сайвар морь

	«Салга» илжгийг дагуулж явсаар

	Ид шидэт булгийн захад

	Эргэж доороо хүрч ирээд

	— Хоёр, гуравхан шимж сорохоос

	Ховдоглон балгаж болохгүй гэж

	Дахин янцгааж зөвлөж гэнэ

	Ахин дахин сануулж гэнэ.

	Аливаа амьтдаас хавьгүй давуу

	Алтан дэлхийн хаана ч байхгүй

	Хамгаас гоё чихтэй болно гэж

	Хашин илжиг хар санаалаад

	Урсгал гүн булгийн ус руу

	Урт хошуугаа далд оруулаад

	Хоёр, гуравхан сорох нь байтугай

	Ходоодоо сунатал ховдоглон залгилжээ.

	Жижигхэн чих нь балгах тоолонд

	Жирийн бишээр уртсаж гэнэ

	Адуу найз нь айж сандран

	Араас нь чангаасаар арай гэж гаргажээ.

	— Хар ус хармаллаа чи! гэж

	Хажиг илжиг хашхирч гэнэ.

	Чих чинь хэтэрхий далбайчихлаа гэж

	Чин үнэнийг хэлж гэнэ.

	Дэлдийсэн чихээ илжиг тэмтрээд

	Дэндүүлж балгасан шуналдаа гэмшсэн ч

	Гэм нь бас түүгээр дууссангүй

	Гэдэс нь тэлж цүзийсэн байжээ.

	Юм бүхэнд хэмжээ байдаг

	Юухан ч хэтэрвэл хэрэг тарьдгийн

	Энэхэн үлгэр ингээд төгсөв өө

	Эргэцүүлж тунгаавал хэнд ч тустай.

	 

	1976 он

	 


НЭРЭЛХҮҮ ХУЛГАНА

	Хойно өгүүлэх явдал

	Хаана ч юм бэ болжээ

	Хожим боловч сонссоноо

	Холбож би бичлээ.

	 

	* * *

	 

	Аргат улаан үнэгний

	Айсуй явааг харсан

	Аймхай хоёр хулгана

	Аахилж уухилан гүйсээр

	Өндөр хушны мөчирт

	Өгсөж авиран гартал

	Өнөө модны сүүдэрт

	Үнэг ирээд хэвтчихжээ.

	Айсан хоёр хулганын

	Бөмбөгнөж чичрэн суутал

	Атгасан мөчрийн боргоцой

	Бөнжгөнөж тасран унаад

	Нойрсож байсан үнэгний

	Нойтон хамрыг оночихжээ.

	Унтсан үнэг цочоод

	Ухасхийн зугтжээ.

	 

	Халтар үнэгийг харайсаар

	Хамар даван одоход

	Хамгийн хулчгар хулгана

	Хажуу нөхрөө татаад:

	— Боргоцой тасдаж аваад

	Болдоггүй үнэгийг шидээд

	Хөтлийн цаад руу би

	Хөөгөөд явуулчихлаа.

	Уур хэрвээ хүрсэн бол

	Бүүр том боргоцойгоор

	Увайгүй ховдог золигийг

	Унатал цохих байсан! гэж

	Салганаж айсан мөртөө

	Сайрхаж ханхалзах гэсэн нь

	Зуурсан мөчрөө алдаад

	Салбайтал газарт унажээ.

	Тэглээ ч бас тэр

	Ухаан бас сийлж

	Дээр суугаа нөхрөө

	Ухасхийн босуут даллаад:

	— Үнэгийг хөөж барихаар

	Үсрээд би буучихлаа

	Дэмий тэнд суухаар

	Дэвхрээд чи буугаач! гэж

	Гишүүн дээр суугаа андаа

	Хэнэггүй царайлан дуудсан гэнэ

	Харуулдаж унасан хамраа

	Харуулахгүй буруулж байсан гэнэ.

	 

	1978 он

	НАРАН

	Халил улаан наран

	Халуухан элчээрээ

	Хан хорвоог

	Дөрвөн зүгт нь

	Халаанхан тэтгэнэм.

	Тийм болохоор

	Наран гэдэг

	Тэр сайхан

	Найртайхан нэр

	Тэгш дөрвөлжний

	Дөрвөн шугам дээр ч

	Дөрвөн зүгийг зааж

	Дөрөв дахин

	Багтдаг юм уу даа?

	Ээлтэйхэн улаан наран

	Элчтэйхэн гэрлээрээ

	Энэхэн дэлхийн

	Зургаан тивийг

	Энэрэн гийгүүлнэм.

	Тийм болохоор

	Наран гэдэг

	Тэр сайхан

	Найртайхан нэр

	Дөрвөн гурвалжны

	Зургаан шугам дээр

	Зургаан зүгийг зааж

	Зургаа дахин

	Багтдаг юм уу даа.

	Тэнэгэрхэн дэлхийн

	Дэлгэрхэн амьдрал

	Нарны элч

	Нарны гэрэлтэй

	Насан мөнхийн

	Нандин холбоотой

	Намтар түүхийн

	Нэгэн сүлбээтэй.

	 

	1973

	 


ХӨӨГ ХӨӨГ, ЧИХАР ЧУХАР...

	(Хайрт аавдаа)

	Тарлан шараа түүчээлж суулаа

	Тарвагатайн модонд түлээнд гарлаа

	Аавын бэлдсэн түлшний модыг

	Ачаалж аваад төдхөн эргэлээ

	Бартаат замд тиг яг...тиг яг...

	Байсхийгээд л тиг яг...тиг яг...

	Тэгсээр удалгүй тэрэгний мөөр

	Тээр хойно сугарч уналаа.

	Гажсан мөөрийг эвлүүлэх байтугай

	Гадас ч олигтой үзүүрлэх биш дээ.

	Ажил сураагүй хүүгээ удахад

	Аавыг сандарсаар ирнэ! гэж хүлээлээ.

	Үдийн наран ч өндөрт хөөрлөө.

	Өөд харан тэрийж хөрвөлөө.

	Хайртай аавыг харуулдаж хүлээсээр

	Халуун наранд нозоорч унтжээ.

	Оройн наран ч шингэх дөхжээ.

	Од мичид ч түгэх шахжээ.

	Аав бас л алга байлаа.

	Айхын эрхэнд арга сэдлээ

	Түлээний хурц сүхээ авлаа.

	Түргэлж яаран шаантаг цавчлаа.

	Унасан мөөрөө эхлээд угсарлаа.

	Урт шаантгаар бэхлээд өглөө.

	Шараа хөллөөд хөөг, хөөг...

	Шалавхан харихаар хөөг, хөөг...

	Аралт тэрэг ч чихар, чухар...

	Ачааны хүндэд чихар, чухар...

	Асар удалгүй гаднаа ирлээ

	Авчирсан түлээгээ буулгах боллоо.

	Арчаагүй хүүдээ сэтгэл зовнисон

	Аав, ээж минь урдаас тослоо.

	Хэмхэрч унасан тэрэгний мөөрөө

	Хэний ч дэмжлэггүй сэлбэж зассанаа

	Ихэд яаран эрхэмлэж үзүүллээ.

	— Эр болж дээ! гэж ээж минь баярлалаа.

	— Ухарвал бутардаг урьдын үгтэй.

	Оролдвол бүтдэг олны сургаалтай.

	Аав ингэж сургаж хэлээд

	«Амины» авдраа шуудхан уудлаад

	Харуул, хөрөө, өрөм, цүүц

	Хайртай «өмчөө» над гардууллаа.

	Буянт аавын ээлтэй багажийг

	Буман үед ч зэврүүлж болохгүй.

	Салсан мөөрийг шаантаглах нь байтугай

	Сайхан тэрэг ч хийж сурлаа.

	1976

	 


ӨРГӨЖ ЯВАХ НЭР

	Амгалан дэлхийд мэндэлж

	«Хүүхэд» нэрийг авлаа.

	Аав, ээж хоёроосоо

	«Хүү» нэрийг авлаа.

	Эх барих газраас

	«Сүх» нэрийг авлаа.

	Ах, эгч нараас

	«Дүү» нэрийг авлаа.

	Өвөө, эмээ хоёроос

	«Ач» нэрийг авлаа.

	Үеийн олон нөхдөөс

	«Найз» нэрийг авлаа.

	Суурийн хоньчдод тусалж

	«Хургач» нэрийг авлаа.

	Сургуульд саяхан орж

	«Сурагч» нэрийг авлаа.

	Сурч мэдэхийг бэлгэдсэн

	Эрхэм энэ нэрээ

	Суу билгээ дайчилж

	Эгнэгт өргөж явъя.

	 

	1977

	 


ЦАГ

	Цаг цохилно

	Чаг чаг цохилно.

	Хойно, урдаа орон

	Хоёр зүү нь хурдална.

	—  ҮҮР цайлаа, босоорой!

	Чаг чаг цохилно.

	— Өглөөний дасгалаа хийгээрэй!

	Чаг чаг цохилно.

	— Ор дэрээ хураав уу?

	Чаг чаг цохилно.

	— Гар нүүрээ угаав уу?

	Чаг чаг цохилно.

	Амтат цайгаа уув уу?

	Чаг чаг цохилно

	Аяга, тавгаа хураав уу?

	Чаг чаг цохилно

	Цэвэрхэн гоё хувцаслав уу?

	Чаг чаг цохилно

	— Цэцэрлэгтээ яваарай!

	Чаг чаг цохилно.

	Урт, богино зүүний нь

	Учрыг мэдсэн цагт

	Чаг чаг дуутай

	Цаг мөн ч тустай.

	 

	1974

	 


МИНИЙ ДЭЭЛ

	Ээжийн оёсон шинэхэн дээл

	Эвсээрхэн гоё хөнгөхөн дээл

	Тоног эмжээр нь тохирсон дээл

	Товч шилбэ нь бөххөн дээл.

	Тоос шороон дээр хөрвөмгүй дээл

	Тос өөхөнд бол хүргэмгүй дээл.

	«Хийсэн эд нь хиргүй байг!

	Хийлгэсэн эзэн нь хийморьлиг яваг!» гэж

	Ачит ээжийн минь ерөөсөн дээл

	Айлын эгчийн мялаасан дээл

	 

	1974

	 


ЭМЭЭГИЙН ШАГНАЛ

	Аймаг орсон

	Ажваа өвөөгөөс

	Амтат чихрийн

	Хишиг горилж

	Айлын нь жаалууд

	Бид цөмөөрөө

	Ар араасаа

	Гүйлдэж хүрэв

	— Алгаа тосоцгоо! гээд

	Өглөгч эмээ нь

	Алаг чихэр

	Түгээж эхлэв.

	Настай эмээ

	Тэгснээ будилж

	Над өгснөө

	Мартаж орхиод

	— Чи авсан уу гээд

	Сайхан мишээгээд

	Чихэртэй гараа

	Сарвайдаг байна.

	«Аваагүй» гэж л

	Ам нээвэл

	Атгасан чихрийг нь

	Авах байсан ч

	«Үнэн үг

	Үнэтэй» гэж

	Үргэлж ээж минь

	Сургадаг болохоор

	— Түрүүн авсан! гэж

	Түргэхэн хэлээд

	Өгсөн чихрийг нь

	Өргөн харуулав.

	— Буян чинь дэлгэр! гэж

	Буурай ерөөгөөд

	Бурамтай чихэр

	Ахиж өглөө.

	Үнэнчийн төлөө

	Ингэж шагнуулсан

	Өнгийн чихэр ч

	Амттай байлаа.

	 

	1975

	 


ДӨРВӨН САЙХАН

	Эр чадлаар давуутай ч

	Бяралхахгүй даруухан сайхан

	Эрх тушаалаар илүүтэй ч

	Эрэлхэхгүй ялдамхан сайхан.

	Эд хөрөнгөөр баялаг ч

	Шаралхахгүй эвсэгхэн сайхан

	Эрдэм мэдлэгээр дээгүүр ч

	Сүрэлхэхгүй эелдэгхэн сайхан

	 

	1978

	 


ТУСЧ ХҮҮ

	Хойд айлын настай эмээ

	Холоос усаа барьж байна.

	Эмгэн ээжээс ялгаа юу вэ

	Эмээгийн усыг элбэж авчиръя.

	Алсаас усыг нь дамнаж ирэхэд

	Ачтай жаал гэж эмээ баярлана

	Хөрш айлын хөгшин өвөө

	Хөрөөдсөн түлээ хагалж байна.

	Өвгөн ааваас өөрц юу вэ

	Өвөөгийн түлээг хамжиж хагалъя.

	Түлшний модыг нь жиргэж өгөхөд

	Тустай жаал гэж өвөө баярлана.

	 

	1972

	 


ЖИМСНИЙ ТУХАЙ ЯРИА

	Авсаархан цэцэрлэг байгуулж

	Амтат жимс ургуулах

	Аялагхан нэгэн яриа

	Ангийн дарга үүсгэсэн юм.

	— Унтаад сэрэхийн хооронд

	Учиргүй их жимс ургачхаад

	Унжиж, бөнжийж байгаасай! гэж

	Урнаа охин шивгэнэлээ.

	— Аяндаа жимс ургахгүй ч

	Аль нэг нь тариад

	Авчраад бидэнд өгөөсэй! гэж

	Амар тэндээс бувтналаа.

	— Таримал жимс ургавал ч

	Та нараас түрүүлж очоод

	Гэдсээ хагартал иднэ гэж

	Гэндэн босож хаахалзлаа.

	 

	— Жимсний сайхан цэцэрлэг

	Хэрвээ байгуулах юм бол

	Жимсчин болох саналаа

	Хамгийн түрүүнд өгөөд

	Өөрийн гараар би

	Өнгийн жимс ургуулаад

	Үеийн нөхөд та нартаа

	Атга, атгаар өгнө! гэж

	Арын ширээнд суудаг

	Адъяа хүү хэлсэн юм.

	Ангийн хүүхдүүд цөмөөрөө

	Алга ташин талархсан юм.

	 

	1979 он


НАНДИН МАЛГАЙ

	Цал буурал толгойтой

	Насан өндөр аав минь

	Цаашаа харан сууж

	Бор авдраа уудлаад

	Гандаж бүр онгосон

	Цэрэг ногоон малгайг

	Гаргаж аван илээд

	Бодолд дарагдан дүнсийхэд нь

	— Аав аа, та яагаад

	Энэ навсгар малгайг

	Авдраасаа ер гаргахгүй

	Хадгалж явдаг юм бэ? гэж

	Өнгө алдан гандаж

	Өмсөх аргагүй цоорсон

	Цэрэг малгайнх нь учрыг

	Хэрэг болгон асуулаа.

	— Эр цэргийн албанд

	Анх аавыг чинь очиход

	Энэ малгайг над

	Шинэ тавьж өгсөн юм.

	Аюулын дохио зарласан

	Ширүүн нэгэн тулалдаанд

	Аав чинь үүнийгээ өмсөөд

	Сэтгэл шулуун орсон юм.

	Араалдан давших дайсны

	Суман мөндөр тэгтэл

	Амь насанд заналхийлж

	Өндийх аргагүй асгарахад нь

	Саглагар бутны оройд

	Малгайгаа авч өлгөчхөөд

	Шалавхан өөрөө зайлж

	Байраа сольж бултсан юм.

	Салхинд хөдлөх малгайг

	Шунахай дайсан хармагцаа

	Уулга алдан бужигнаж

	Улаан гал нээсэн юм.

	Тэрхэн агшинд аав нь

	Тэрс муусайн дайсны

	Эрс ард нь гарсан юм.

	Энэ малгай ингэж

	Этгээд дайсныг даран

	Эрхэм гавьяа байгуулахад минь

	Энгүй тусалсан болохоор

	Өмсөхийн аргагүй салмартал

	Өчнөөн төчнөөн буудуулсан ч

	Өр зүрхнээс хайрлан

	Үүрд хадгалдаг юм даа! гээд

	Түмэн цоорхой малгайгаа

	Аминчилж хэдэнтээ илснээ

	Түгжээтэй бор авдартаа

	Нандигнаж боогоод хийсэн юм.

	 

	1975 он

	 


ГУРВАН БАРИЛГАЧИН

	Үүд байхгүй үргэлж ханатай

	Дээрээс нь ордог дээвэргүй байшин

	Хэрэв байвал хэцүүхэн хэрэг ээ

	Хэзээ хэнд хэрэг болох вэ.

	Зуны нар ч зулай дээр төөнөж

	Огторгуйн одод ч орой дээр гялалзаж

	Гадаа байгаагаас гажих ялгаагүй.

	Хөдөө суугаагаас хөндий зөрүүгүй

	Бороо цасанд норох болно

	Шороо тоос дарах болно.

	Хүүгэх салхи үлээх болно

	Хүйтэн жавар долоох болно.

	 

	Базар дүүтэйгээ баруун айлын

	Баатар гурав нийлж тоглон

	Банз залтас баахан шавар

	Бас ус базааж бэлтгэв.

	Байшин тэд барьж тоглов

	Пийшин түүнд өрж эхлэв.

	Бяцхан мөртөө биед нь таарсан

	Жаахан мөртөө ухаан зарсан

	Барилгын ажилдаа багачууд шамдав.

	Багахан хүүхэлдэй нь гэртээ хоцров.

	Удсан ч үгүй түдсэн ч үгүй

	Аятайхан авсаархан

	Том ч үгүй жижиг ч үгүй

	Тоглоомын товхгорхон

	Байшин ч сүндэрлэв, пийшин ч өндөрлөв

	Хөгжилтэй жаалууд хөөрхөн байшиндаа

	Хүүхэлдэй хүүгээ «хүргэж» ирээд

	Орох хаалгыг нь орхисноо мэдэв.

	Онгойх цонхыг нь мартсанаа үзэв.

	Хөвч дээврийг нь эргэж буулгав.

	Хүүхэлдэй хүүгээ өргөж оруулав.

	Үүд байхгүй үргэлж ханатай

	Дээрээс нь ордог дээвэргүй байшинг

	Бодолгүй барьсан бүтэлгүй барилгачид

	Түүнээ ч засалгүй түргэлж харьцгаав.

	Ширүүн бороо тэгтэл шижигнэнхэн орлоо

	Шинэхэн хүүхэлдэй нь шалчийтал норлоо

	Хар шороогоор дараа нь шуурлаа

	Норсон хүүхэлдэй нь халтартаж гүйцлээ.

	Урлах ажлаа урьдаас бодоогүй

	Бүтээх ажлаа бүгдээр зөвлөөгүй

	Ямар ч ажил явцаар муухан!

	Хийсэн тэр нь хэргээр багахан!

	 

	1974

	 


САНДЛЫН ХЭРЭГ

	Дэггүй Сандагийг сандал дээрээ

	Дэвхцэж байгаад хөлийг нь хугалчихыг

	Анги доторх нэг ч хүүхэд

	Ажиж хараагүйг мань эр далимдуулж

	Хугарсан хөлийг нь нууцхан эвлүүлж

	Хуучин байрнаас нь зайлуулж тавьчхаад

	Хэн түүн дээр ирж суухыг

	Хэнэггүй гэгч ажиглаж байв.

	Хугархай хөлийг нь мэдсэн юм шиг

	Хууртаж хэн ч суугаагүй байтал

	Хамгийн сүүлчийн хичээл завсарлалаа

	Харин өөрөө мартаад суутал

	Сандлын хөл салаад ойчжээ.

	Сандаг гэдрэгээ шалан дээр унажээ.

	— Сандагийг хар аа! Сандал эвдлээ! гэж

	Хайдав араас хашхирч гэнэ

	— Багшид чамайг хэлнэ дээ гэж

	Балдан хошуу нэмж гэнэ.

	Сандаг бүүр сандарч орхиод

	Санжсан хөлийг нь

	Салгаж барьчхаад

	— Өглөө би хугалсан болохоос

	Үнэхээр сая эвдээгүй гэлээ.

	— Тэгвэл хоёрыг эвдэж! гэж

	Тэндээс, эндээс хүүхдүүд зэмлэв.

	Өглөө нэгийг сая нэгийг

	Үнэхээр хоёр юм гэж Үржин батлав

	Сандаг харин сандарч салганаад

	Сандлынхаа хөлийг шалан дээр унагав.

	 

	1970


ДОНДОГ ЯАГААД ХОЖИМДОВ

	Долоон цагаас өмнө

	Дондог хичээлдээ гарч гэнэ

	Айлын нохой тааралдахад

	Араас нь хөөж шиджээ.

	Үзвэрийн зарлал сониучилж

	Үүгээр түүгээр хэсжээ

	Банзан хашааны дэргэдүүр гарахдаа

	Баахан дэмий эрээчиж гэнэ.

	Хашааны орой дахь муурыг хараад

	Харин өөрөө мяу мяу гэжээ.

	Ачаа зөөврийн гэрэг таарахад

	Араас нь зүүгдээд эргэж явав.

	Гэнэт сандарч гүйсээр ирэхэд нь

	Хичээл нь хэдийн орчихсон байлаа.

	«Зөгий» сонинд Дондог хүүг

	Зурагтай нь ингэж гаргасан байна.

	 

	1970 он

	 


ЗӨРСӨН ЦАНА

	Ээтэн хоёр хусан цана

	Эгц уруу руу хурдалж жирийв.

	Уулын нэгэн ургаа мод

	Урдхан талд нь саглайж ойртов.

	Зөв хөлийн махир цана нь

	Зүүн талаар нь зөрөхөөр шийдэв

	Буруу талын этгээд цана нь

	Баруун талаар нь эргэхээр зөрөв.

	Хос цана хоёулаа ингэж

	Хоёр тийшээ зүтгэж хурдалсаар

	Учиргүй бүдүүн ургаа модыг

	Улаан халз мөргөж орхив.

	Өрөөлийн саналыг үл хайхран

	Өөрийн санаснаар зүтгэсний «шагналд»

	Хурдан цана аль аль нь

	Хувь адилхан хугарч салаад

	Сайхан цанын данснаас хасагдаж

	Шал хэрэггүй залтас гэгдэж

	Түлээний хашаанд хүргэгдсэн гэнэм

	Түүнээс цааш өгүүлээд яанам.

	 

	1977 он

	 


ОЙД

	Ах, бид хоёр

	Аглаг ойд гарав.

	Том түншүүр бэлтгэж

	Тойрсон модоо цохив.

	Өндөр моддын оройгоос

	Мөндөр буух адил

	Бөндгөр, бөндгөр боргоцой

	Бөмбөрөн, бөмбөрөн унав.

	Саглагар моддын доторх

	Сайхан цагаан модон дээр

	Самар байхгүйн учрыг

	Ах надаас асуулаа.

	 

	— Үүнийг мэддэггүй жаал бол

	Өтгөн ойд орж

	Сав шуудай дүүргэх

	Самар горилоод яах вэ.

	Мөнх ногоон хуш биш

	Мөнгөн цагаан хусан дээр

	Самар ургах ёс

	Ямар байдаг биш дээ!

	 

	1977

	 


ХЭРГИЙН ЭЗЭН ХЭН БЭ?

	Хар муураа сүүлдэж барихаар

	Хамаг хурдаараа харайж хөөлөө

	Адраатай муур бултаж зугтаад

	Адаг сүүлдээ будилаан тарив.

	Дэвсгэр дээрээс диван дээр

	Диван дээрээс орон дээр

	Орон дээрээс ширээн дээр

	Ширээн дээрээс шүүгээн дээр

	Шүүгээн дээрээс цонхон дээр

	Цонхон дээрээс өлгүүр дээр

	Өлгүүр дээрээс хөргүүл дээр

	Үсэрч гараад дэвхэрч буугаад

	Дэвхэрч буунгаа үсэрч гарахад нь

	Дийлж би барихгүй байлаа.

	Дээлээрээ шидээд ч барахгүй байлаа.

	Адаг сүүлдээ авдар дээрээс

	Аавын цайны аяган дээр буугаад

	Өнхрүүлж унаган үйрдэс болгоод

	Өөрөө тэгээд үүдээр зугтав.

	— Хайртай аяга хагаллаа! гэж

	Аав намайг аашилж зэмлэв.

	Хар муур л хагалсан болохоос

	Харин над хамаа нь юу вэ?

	«Хэргийн эзэн хэнгэргийн дохиур »

	Хэн болохыг хэлж өгөөч?

	 


ГУРВАН ЗАГАС

	Өлзий бид хоёр загасанд явж

	Өөштэй дэгээгээ өдөржин шидэв.

	Уулын сүүдэр уртсан уртассаар

	Уудам хөндийг бүрхэх үед

	— Орой боллоо! Олз багаддаггүй

	Одоо харья! гэж Өлзий хэллээ.

	Тоолж үзвэл том, жижиг

	Таван загас тэр татжээ.

	Алгын чинээхэн алгана ч бариагүй

	Арчаагүй би уруу царайлав.

	Найз минь тэгтэл намайг дуудаад

	Гурван загасаа надад өгөөд

	Үлдсэн хоёрыгоо үүргэвчиндээ хийгээд

	Үнэхээр гудиггүй алхдаг байна.

	Харин би Өлзий байсан бол

	Өөрийнхөө загаснаас өгөх болов уу, яах бол?!

	Ингэж бодохоор ичих шиг болж

	Эргэх замдаа дуугүй алхсан юм.

	 

	1979

	 


АМЬТНЫ ҮРС

	Дэлгэр зуны сайхан цагийн

	Тэнэгэр гоёхон цэлмэг өдөр

	Зүрхэн шовх өндөр уулын

	Зүүхэн талын нарлаг энгэрт

	Ой, талын буман амьтдын

	Олон үрс бужигнан хөгждөг

	Ямар амьтны үрс болохыг

	Яг одоо нэрлэж хэлье.

	 

	Майга баавгайн

	Бамбарууш хүү

	Мануул, муурын

	Зулзага хүү

	Хярын янгирын

	Ишиг хүү

	Хярс, үнэгний

	Гавар хүү

	Хандгай, цааны

	Хотол хүү

	Хашин илжигний

	Дудран хүү

	Зурам, хулганын

	Гөлчгий хүү

	Зуудаг нохойн

	Гөлөг хүү

	Данхар аргалын

	Хурга хүү

	Тарган гахайн

	Торой хүү

	Уулын бугын

	Илий хүү

	Уурт шилүүсний

	Ногуул хүү

	Үнэт халиуны

	Бор хүү

	Өнгөлөг булгын

	Эвшгэс хүү

	Хулгар тарваганы

	Мөндөл хүү

	Хулан, тахийн

	Унага хүү

	Бүлтгэр туулайн

	Бүжин хүү

	Бөндгөр доргоны

	Ганьс хүү

	Зээр, гөрөөсний

	Янзага хүү

	Жигүүртэн шувуудын

	Ангаахай хүү

	 

	Их, багагүй ив ижилхэн

	Эвтэйхэн найрсаг эрхлэн нааддаа

	Харин тэгтэл харанхуйг далимдуулж

	Хавийн амьтдад халдахыг санаалсан

	Өөдгүй санаат өвхгөр боохойн

	Өлсөж цангасан өрвөгөр бэлтрэг л

	Үеийн олноосоо бултаж далдиран

	Үүрнийхээ мухарт үлддэг гэнэм.

	 

	1977

	 


БОРТОГО УС

	Харамч нь дэндүү нэгэн баян

	Харц ядуу зарцтай байжээ.

	Хар бор ажлаа өдөржин хийлгэчхээд

	Ханатал ердөө ч хооллодоггүй байжээ.

	Аятай хоол бага идүүлэх

	Арга чарга баян бодоод

	Болгосон хоолоо аягалахын өмнө

	Бортого ус уулгадаг болжээ.

	Нөгөө зарц нь нэг өдөр

	Нүнжиггүй баяны аргыг олж

	Хоол цадталаа идэж байх

	Хожмын ухаан тунгааж сийлээд

	Хоолны нь өмнө бортого ус өгөхөд нь

	«Хоёр бортогыг уулгаач?» гэж гуйжээ.

	— Илүү уухын хэрэг юу вэ? гэж

	Ичгүүргүй баян ихэд сонирхжээ.

	— Ходоодоо сайн сунгаж байгаад

	Хоолоо ахиухан идэх гэсэн юм гэж

	Чимхүүр харамч баяны асуултад

	Цэцэн зарц нь хариулж гэнэ.

	«Хоолны өмнө ус уулгадаг маань

	Хожмоо над хохиролтой болох нь!

	Ходоод гэдсийг нь сунгаж орхивол

	Хоолны эрлэг дайсан босох нь!

	Харамч баян ингэж бодоод

	Хар ус уулгадгаа больжээ.

	Ухаант зарцын хэрэг бүтэж

	Унд, хоолоор дутахгүй болжээ.

	 


БУУДАЙН НЯРАВ

	«Ниргэсэн хойно нь хашхирав» гэгч

	Нийтээр ярьдаг хошин үгийн

	Хэрхэн үүссэн ахархан домог

	Хэнд, хэзээ ч сургаалтай байнам.

	Алс хол, айл зэргэлдээ

	Аглаг хангайн түмэн амьтдын

	Боловсон хүчний эрхлэгч агсан,

	Болчимгүй үнэг тушаал төлөвлөж

	Болсон буудайн агуулахын нярваар

	Борхон хулганыг дэвшүүлж тавих

	Алсдаа өөртөө ашигтай саналыг

	Ахлагч баавгайдаа танилцуулж гэнэ.

	Дарга баавгай, даамай тунгаалгүй

	Таашаан дэмжээд тамга даржээ.

	Бодлогогүй хулгана ч хүсэлдээ нийцсэн

	«Боломжийн» ажлаа хүлээн аваад

	Амбаар дүүрэн амтат буудайнаас

	Ам мэдэн зооглох болжээ.

	Ахин цаашилсаар бүүр амтшин

	Ам даавуугаар хүүдий оёж

	Хураасан буудайгаас сэм сэмхэн

	Хувийн пиндээ зөөж эхэлжээ.

	Эцэс сүүлдээ шунал нь дэндэж

	Энгүй том шуудай төхөөрч

	Үлдсэн буудайг өглөө, үдэшгүй

	Үүрэн, чирэн аваачих болжээ.

	Баавгай дарга хэзээ нь ч юм бэ,

	Байр хашаагаа эргэж очвол

	Халуун намар нөөцөлсөн буудай нь

	Харамсаж гомдом хонхойсон байжээ.

	— Эд хариуцагч нярав томилоход

	Ихээхэн хариуцлага алдсан хэмээн

	Боловсон хүчний эрхлэгч үнэгэнд

	Болдог «шагналыг» нь баавгай хүртээжээ.

	Үлэмж сургаалт тэр «шагнал» нь

	Үнэн чанартаа багагүй оройтож

	Аригласан буудайг нь хулганын сүрэг

	Аль хэдийн зажилсан болохоор

	Тарьж учруулсан гарз нь гэвэл

	Даанч дэндүү газар авчээ.

	«Ниргэсэн хойно нь хашхирав» гэж

	Нийт олноор баавгайг шоолон

	Тэр үеэс энэ үгийг

	Тэнд эндгүй ярилцах болжээ.

	 

	Олны хөрөнгөөр хулганыг бордож

	Оноо суутал нь таргалуулж байгаад

	Амины хүнсэндээ аятайхан хүртэх

	Алсын хомхой зорилго өвөрлөн

	Агуулахын нярваар хулганыг томилсон

	Ашигч үнэгний арга нь ч илэрчээ.

	 

	1978 он

	 


УЙЛСАН МОД

	Уулын ойгоос хавар авчирч

	Урд талбайд эгнүүлж тарьсан

	Учиргүй олон моддын нэгийг

	Уйлан хайлж мэгшихийг үзэв

	— Ингэж юундаа тэргүүн бөхийн

	Ээрч мэгшин мэлмэрэх болов?

	Болчимгүй этгээд гомдоов уу?

	Болгоомжгүй нэг нь хохироов уу?

	Нулимсан дуслаа татан тогтоож

	Нууж хаалгүй учрыг яриач!

	Санаа тавьж чадлын хэрээр

	Сайхан мод минь тусалъя! гэлээ.

	— Тайга ойгоос минь урьж авчраад

	Тансаг хотдоо ургуулахаар тарихад

	Салхи шуурганд бол нөөлөг болж

	Шарах наранд бол сүүдрэвч болж

	Чимээ шуугианыг намсган дарж

	Чийгийг, хөрсөнд нь тогтоон барьж

	Тоос шороог дээш хөөргөлгүй

	Тоолох онд үржин олширч

	Амьсгалд таатай агаарын сайхнаар

	Амьтан олонд ашиг хүргэн

	Төрөлх хотод тань чимэг нэмэн

	Түмэн жилээр ч тэлж дэгжих

	Хүсэл мөрөөдөл бялхам дүүрнээр

	Хөвч ойгоосоо ирсэн билээ.

	Харин тэгтэл төрсөн биед минь

	Харамсам явдал тохиолдох боллоо.

	Сарын өмнө сахилгагүй нэг жаал

	Сайхан чавх хийнэ дээ! гэж яриад

	Саглагархан олон мөчрийн минь нэгийг

	Саламлаж хугалаад зугтсан юм.

	Өөрийн эрхтнээ илүүчлүүлж хохирох нь

	Үнэндээ ер нь хэцүү байсан ч

	Даан ч бодлогогүй ийм явдал

	Дахиад таарахгүйд итгэсэн юм сан.

	Харин тэгтэл бас саяхны

	Халуун нар төөнөсөн өдөр

	Өтгөн мөчрийн минь сэрүүхэн сүүдэрт

	Өнхөрч хөлбөрөн сэрүүцэн хэвтсэн

	Дэрсхэн хөөрхөн хүүхдүүдийн дотроос

	Дэндүү дэггүй хоёр жаал нь

	Өлийж сарвайнгаа мөчрөөс минь хэдийг

	Өрөвдөх энэрэлгүй мөн л хугаллаа

	Ийм явдал цаашлаад байвал

	Энэхэн бие минь тэнхэршгүй хохирч

	Хөгжөөнт хотын цэлгэр талбайд

	Хөхиүн баяртай найгах нь байтугай

	Хайран мөчир минь харзайж сэрзийн

	Харах аргагүй хэлмэгдэж гүйцэх нь!

	Ганцхан надад л тааралдаж байгаа

	Газар ч авахгүй тохиолдол уу! гэтэл

	Хавь ойрт ч ийм явдал

	Харагдаж бас л үзэгдсээр байх юм.

	Энэхэн хавар ойгоос минь салгаж

	Ихээхэн хөлтэйгөөр авчирч тарьсан

	Зарим талбайд тарьсан «нөхдийг» минь

	Цангааж хатаадаг газар ч гарлаа.

	Хөндий талаас хөсөглөж авчирсан

	Хөхөмдөг ногоон шинэхэн зүлгийг

	Хөлийн доороо хөсөр гишгэх

	Хөгийн хүмүүс ч бас л үзэгдэх юм.

	Ингэж хэлээд тэрхэн мод

	Ихэд гомдоллон мэгшиж билээ.

	— Уйлан мэгших хөөрхий мод минь

	Учир байдлыг тань ухан тунгаалаа.

	«Урт» гартай ухваргүй жаалуудтай

	Уулзаж би учрыг олъё.

	Тарьсан модоо арчлахаа мартдаг

	Тааруухан нөхдийн чихийг татъя!

	Хивсэн зүлэг гишгэлж байдаг

	Хэнэггүй нөхөдтэй тооцоо бодъё! гэж

	Өнгөт хотын минь гудамж талбайд

	Үндэс мөчрөө тэлж байгаа

	Тайгын ойгоос «уригдан» ирсэн

	Таримал моддод тайлбарлаж хэллээ.

	— Арчилна, тордоно, ургуулна! гэсэн

	Амлалт үгийг минь чагнасан модод

	Урьхан салхинд намуухан ганхаж

	Урам баяртай найганхан үлдсэн юм.

	 

	1978 он

	АЛАГ ШААЗГАЙ

	(Их тайгын дунд нэгэн өндөр модон дээр шаазгай шувууны үүр харагдана. Үүр рүү эх шаазгай тонголзон өндөгнүүдээ өхөөрдөн дуулж байгаа харагдана)

	 

	Шаазгай: 

	— Бөндгөр хөөрхөн

	Өндгөн үрс минь

	Бушуухан торниж

	Дэгдэн дэрвэ дээ.

	Алдрайхан жаахан

	Гурван хүүхэд минь

	Амгалан тайван

	Өсөн торни доо.

	 

	(Хоёр үнэг шогшин гарч гарч ирнэ)

	 

	1-р үнэг: 

	— Алив энэ чинь...

	Анхаарч нэг чагнаадхаач!

	 

	2-р үнэг: 

	— Юу болов?

	Юугаа чагнуулах гээв?

	 

	1-р үнэг: 

	— Амттайхан сайхан хоол

	Аяндаа явж байтал

	Аманд өөрөө орох гээд

	Дуудаж байгаа юм биш үү?

	 

	(2 үнэг хичээнгүйлэн чагнана)

	 

	2-р үнэг:

	Аманцар муу

	Алаг шаазгай л

	Баруун талд

	Бархирч дуулдана шүү дээ.

	 

	1-р үнэг: 

	— Тэр муу золигийг

	Тэгж чалчиж суухад нь

	Гэнэтхэн шүүрээд

	Ганцхан залгичих юм сан.

	 

	2-р үнэг: 

	— Чалчаа алаг шаазгай гэдэг чинь

	Чадахад ч бас хялбаргүй шүү.

	Ийшээ тийшээ

	Эргэж тойроод л

	Нэг байран дээрээ

	Нэг их ч удаан тогтдоггүй

	Сэргэг соргог

	Сэргэлэн шүү дээ.

	Тэгэхээр чи бид

	Тийм ч амархан

	Түүнийг

	Дийлэхгүй байх аа

	 

	1-р үнэг: 

	— Аль байдаг

	Арван гурван

	Арга мэхээ л

	Гаргаад үзнэ дээ.

	Өглөөнөөс хойш

	Өдий хүртэл

	Үмх ч хоолгүй

	Өөд болох нь

	 

	2-р үнэг:

	Баригддаг сан бол ч

	Барьж авуутаа л

	Бүтнээр нь

	Бүхлээр нь

	Зажлах ч үгүй л

	Залгичихмаар л байна.

	 

	1-р үнэг:

	Хоёулаа сэмхэн, сэмхэн

	Хойноос нь мяраагаад үзье

	Үнэгний хүүхдүүдийн

	Үнэхээр аргатай болохыг

	Үүн дээр л нэг

	Үзүүлээд өгье!

	 

	2-р үнэг:

	Хаахна чухам байна вэ?

	Харахгүй л байна шүү би!

	Бөөн хэдэн модны

	Наахна талд байгаа

	Бөгтөр нэг улиас дээр

	Бөхөлзөж тонголзоод л байна

	 

	2-р үнэг:

	Аль модны...?

	 

	1-р үнэг:

	— Харагдаад байгаа

	Хадан цохионы

	Хажуухан талын

	Өндөр улиас дээр!

	 

	2-р үнэг:

	Аа одоо харлаа.

	Аальгүй муу

	Алаг шаазгай

	Аргагүй л мөн.

	 

	1-р үнэг:

	— Бас тэгээд дуулж байна гээч!

	Дууг нь чи чагнаач!

	 

	2-р үнэг:

	Бөндгөр хөөрхөн

	Өндгөн хүүхдүүд минь

	Бушуухан торниж

	Дэгдэн дэрвэ дээ гэнэ шүү!

	 

	1-р үнэг:

	— Өө хөөрхий дөө

	Өндөгтэй хайрхан байж л дээ!

	 

	2-р үнэг:

	Өндгөө дарсан шувуу шиг гэж

	Үг бий шүү дээ.

	Өндөр модноосоо тэгэхээр

	Өнжин хүлээгээд ч буухгүй байх даа

	 

	1-р үнэг:

	За байз аа

	Жаахан бодъё

	(Бодолд дарагдан сууна)

	Аргат үнэг шүү дээ. Бид

	Арга заль

	Авхаалж самбаа

	Аль юу байдгаа л гаргана даа.

	 

	2-р үнэг:

	Дүүлээд нисэх жигүүр

	Даанч заяагаагүй болохоор

	Дуулаад сууж байлаа ч

	Шүлсээ залгиад л харж байхаас яах вэ?

	 

	1-р үнэг:

	Мэргэн арга би бодлоо

	Түргэн хоёулаа явъя.

	 

	2-р үнэг:

	Ямар арга байдаг юм бэ?

	Яваад ер нь яах юм бэ?

	 

	1-р үнэг:

	Чи миний араас

	Чимээгүйхэн л дагаад шогш

	Ямар арга олсноо

	Яг үзүүлээд өгье!

	 

	(Хоёр үнэг шогшин яваа харагдана)

	 

	 

	1-р үнэг: (2 дугаар үнэгэнд хандаж)

	Мярааж маяглаад ч яах вэ

	Харайж очоод л учрыг нь олчихъё.

	 

	2-р үнэг:

	Ай даа, мэдэхгүй

	(хоёр үнэг шогшсоор шаазгайн сууж байгаа модны дэргэд очно)

	 

	1-р үнэг:

	Алаг шаазгай эгчийн

	Амрыг эрье! (мэхэсхийнэ)

	 

	Шаазгай:

	Аргат үнэг дүү нарын

	Амрыг эрье.

	 

	1-р үнэг:

	Шаазгай минь чамдаа бид

	Сайхан мэдээ дуулгахаар ирлээ.

	Үнэг бид, чиний

	Үнэнч найз чинь болъё гэсэн юм

	Өндөр модны оройд

	Өдөржингөө гиюүрч суухаар

	Шалавхан бууж ирээд

	Шаргал найзуудтайгаа наад л даа.

	 

	Шаазгай:

	— Аргат үнэгний зальтайг

	Алаг шаазгай андахгүй

	Булбарай үрсээ торниулах гээд

	Бууж очихын ч зав алга

	 

	2-р үнэг:

	Аргат үнэгний зальтайг

	Алаг шаазгай андахгүй гэнэ шүү

	Түүнд орвол

	Арын улаан үнэгний

	Алиа хөөрхөн аашийг

	Алаг шаазгай бид

	Андахгүй яа хө гэж дуулмаар юм даа.

	 

	1-р үнэг:

	Ёстой үнэн!

	Үнэгний хүүхдүүд цөмөөрөө

	Үнэнч гэдэг нь жигтэйхэн

	Үерхэн дотноор найзалбал

	Үнэхээр сайхан байдаг гээд

	Дуулсан ч болно шүү дээ.

	 

	(Дээрх дууг маяглан аялна)

	 

	2-р үнэг:

	— Шаазгай эгч минь

	Шалавхан буугаад ир л дээ.

	Шаазгай:

	Аргат үнэгний зальтайг

	Алаг шаазгай андахгүй гэж

	Аль хэдийн хэлснээ

	Ахиад бас хэлчихье!

	 

	1-р үнэг:

	Алаг шаазгай та нар

	Аргагүй гоёмсог болохоор

	Өндгөн хүү чинь ч гэсэн

	Өөгүй хөөрхөн төрдөг.

	Олон хүүхдийнхээ нэгийг

	Одоо над үзүүлчих

	Үнэг дүү чинь үзээд

	Өхөөрдөөд, үнсээд өгье!

	 

	Шаазгай:

	Зальт муу үнэг чи

	Жаахан үрийг минь авах уу?

	Алаг шаазгай намайг

	Аргадаа орно гэж санав уу?

	 

	2-р үнэг:

	— Арчаагүй муу өндөгнүүдээ

	Аргат үнэгэнд үзүүлэхгүй гэнэ шүү

	А ха ха, ха ха

	 

	1-р үнэг:

	— Өндөгнүүдийнхээ нэгийг одоо

	Үзүүлэхгүй гэх юм бол

	Алсын газарт тоос бужигнуулж байгаад

	Алтан улиасыг чинь хуга мөргөөд

	Өрөвлөг өдийг чинь хуу маажаад

	Үүрэн дэх өндгийг чинь цөмийг авна даа?

	 

	Шаазгай:

	— Аа би айж байна

	Аргат үнэг минь уучлаарай

	Алсын газарт, тоос битгий бужигнуулаарай

	Алтан улиасыг минь битгий хуга мөргөөрэй

	Өд сөдийг минь битгий хуу маажаарай

	Үүрэн дэх өндгийг минь битгий цөмийг нь аваарай

	Танд нэг өндгөө өгье.

	Таалж үнсээд өгөхийг гуйя.

	(Өндөгийнхөө нэгийг шидэх нь харагдана)

	 

	1-р үнэг:

	Өглөгч шаазгай чамд

	Үнэхээр их баярлалаа

	Маргааш өдөр бид хоёр

	Магад эргэж ирнэ байх!

	(Хоёр үнэг өндгийг тэвэрсээр алсалж явна)

	 

	Шаазгай:

	Бөндгөр өндгөн хүүгээ

	Бүүр аргагүйдээд өгчихлөө

	Бас ирнэ гэдэг чинь

	Балаг л тарина гэсэн үг дээ! (уйлна)

	(Хоёр үнэг хадны өвөрт өндгийг бариад ярилцаж сууна)

	 

	2-р үнэг:

	— Хуруухан чинээ ганц юм

	Хоёрын хоёр үнэгний

	Ходоодыг дүүргэх нь байтугай

	Хорхойг хүргээд л өнгөрнө дөө!

	— Чи өөрийгөө нэг л их арга ухаантай гээд л байсан

	Тэр арга ухаанаа дахиад л гаргахгүй юу?

	 

	1-р үнэг:

	— Арга ухааныг минь мартав гэж үү?

	Аваад ирснийг минь харж байгаа биз дээ.

	(өндгийг өргөнө)

	 

	2-р үнэг:

	— Тийм нь ч тийм!

	Одоо нэг өндгийг нь

	Очоод аваад ир л дээ!

	Хэрвээ аваад ирвэл

	Хорвоод ухаантайд тооцъё...

	 

	1-р үнэг:

	— Авснаасаа чамд өгөхгүй шүү!

	(Хоёр үнэг дуулан явна)

	— Алаг жаахан шаазгайд

	Арга ухаанаа үзүүлэхээр

	Ахиад бид хоёр шийдээд

	Алхаж яваа нь энэ дээ

	Хамаг бүх өндгийг нь

	Хамж авч чадахгүй бол

	Халтар улаан үнэгний

	Хайран нэрийг хугалах биз!

	(Шаазгай нөгөө модныхоо оройд уйтгарлаж сууж байна)

	 

	1-р үнэг:

	— Алаг хөөрхөн шаазгай минь

	Ахиад бид ирлээ

	Өндгөн хүүгийн чинь нэгийг

	Үзэж таалахаар ирлээ.

	 

	Шаазгай:

	Өчигдөр авсан өндгөө

	Үнсээд өгнө гэсэн яалаа!

	Одоо би та нарт

	Огтхон ч өндгөө өгөхгүй

	 

	2-р үнэг:

	Өндгөн хүүг минь та хоёр

	Үнсээд өгнө гэсэн чинь яалаа гэнэ

	Өөдгүй бөндгөр юмаа

	Үнсүүлэх гэнэ шүү хөөрхий!

	Ээ хэ хэ, хэ хэ

	Аа ха ха, ха ха.

	Өндгөн хүүгээ

	Өгөхгүй гэнэ шүү

	Өгөхгүй байхыг нь

	Үзэх юм сан!

	(1 дүгээр үнэгийг нударна)

	 

	1-р үнэг:

	Ангаахай ч болоогүй түүнийгээ

	Ахиад ахдаа өгөхгүй бол

	Алсын газарт тоос бужигнуулж байгаад

	Алтан улиасыг чинь хуга мөргөөд

	Өрөвлөг өдийг чинь хуу маажаад

	Үүрэн дэх өндгийг чинь цөмийг авна даа!

	 

	Шаазгай:

	— Аа би айж байна

	Аргат үнэг минь уучлаарай

	Алсын газраас тоос битгий бужигнуулаарай

	Алтан улиасыг минь битгий хуга мөргөөрэй

	Өд сөдийг минь битгий хуу маажаарай

	Үүрэн дэх өндгийг минь цөмийг нь битгий аваарай

	Та хоёрт би нэг өндгөө

	Дахиад өгөхөөс яах вэ дээ!

	(Өндгөө шидэж өгнө)


1-р үнэг:

	Өглөгч шаазгай чамд

	Үнэн сэтгэлээсээ баярлалаа.

	Маргааш өдөр бид

	Магад эргэж ирнэ байх!

	(Хоёр үнэг холдож явна)

	 

	Шаазгай:

	— Бөндгөр өндгөн хүүгээ

	Бүүр аргагүйдээд өгчихлөө

	Бас маргааш ирнэ гэдэг чинь

	Балаг л тарина гэсэн үг дээ.

	(Шаазгай уйлж байгаа харагдана. Энэ үед нэгэн бор хулгана гүйж ирнэ)

	 

	Хулгана:

	— Шаазгай эгч

	Сайн байна уу?

	Усан нүдэлж уйлан

	Уруу царайлаад яагаа вэ?

	 

	Шаазгай:

	— Уйлахаас яах вэ дээ хулгана минь!

	 

	Хулгана:

	Усан нүдэлж

	Уйлах болсон

	Учир зовлонгоо

	Ярихгүй юу?

	Өөдсөн чинээхэн

	Биетэй ч би

	Үнэн зүрхнээсээ

	Туслахыг хичээе.

	 

	Шаазгай:

	— Хоёр үнэг дөнгөж саяхан хүрч ирээд, гурван өндөгний минь хоёрыг аваад явчихлаа.

	 

	Хулгана:

	— Энэ өндөрт байгаа үүрнээс чинь газарт наалдаж явдаг навсгар муу үнэг яаж өндгийг авдаг юм бэ?

	 

	Шаазгай:

	— Яах юу байх вэ?

	Өндөгнөөсөө өгөхгүй гэхээр

	— Алсын газарт тоос бужигнуулж байгаад

	Алтан улиасыг чинь хуга мөргөөд

	Өрөвлөг өдийг чинь хуу маажаад

	Үүрэн дэх өндгийг чинь цөмийг нь авна даа гэхээр нь хоёр өндгөө өгчихлөө.

	Маргааш бас хүрч ирнэ! гэсэн

	Магад балаг тарина даа

	Одоо байгаа ганцыг минь

	Оргүй авах байх л даа!

	 

	Хулгана:

	Шаазгай минь! Чи яасан гэнэн юм бэ дээ!

	Шал дэмий юманд

	Гэнэдэж хууртаж дээ!

	 

	Шаазгай:

	Арга чарга байдаг л юм бол

	Алаг шаазгай эгчдээ

	Аргагүй нэг тус болж үз дээ.

	 

	Хулгана:

	Маргааш тэр үнэгнүүдийг хүрч ирээд, өндгөө өг! гэхэд нь «өгөхгүй» гээрэй! Үнэг нөгөө л хэлдэг үгээ хэлнэ байх! тэгэхээр нь:

	— Алсын газрын тоосыг бужигнуулах

	Туурай чинь хаана байна.

	Алтан улиасыг хуга мөргөх

	Эвэр чинь хаана байна?

	— Өрөвлөг өдийг минь хуу маажих

	Хумс чинь хаана байна

	— Үүрэн дэх өндгөнд минь хүрэх жигүүр чинь хаана байна? гэж хэлээрэй. Мэдэв үү, шаазгай минь!

	 

	Шаазгай:

	— За мэдлээ. Их баярлалаа.

	 

	Хулгана:

	Тэгээд би явж амарлаа. Хэрэг болбол намайг дуудаарай. Манай өргөө тэр хадны доор байдаг юм шүү дээ.

	(хулгана явна)

	(Хоёр үнэг мөн л шаазгай суусан модны ёроолд хүрч ирнэ)

	 

	1-р үнэг:

	Өглөгч алаг шаазгай минь

	Үлдсэн өндгөө өгчих

	Ганц муу өндөгний чинь төлөө

	Газрын холоос ирлээ.

	 

	Шаазгай:

	— Одоо та хоёрт

	Огтхон ч би хууртахгүй

	Эндээс харин одоо

	Эртхэн зайлбал дээр биз!

	 

	2-р үнэг:

	Ээ! Чи хараач! (1-р үнэгэнд хандаж)

	Их зантай байх шив!

	 

	1-р үнэг:

	Ангаахай ч болоогүй муу өндгөө

	Ахдаа харамлаад өгөхгүй бол

	Алсын газрыг тоос бужигнуулж байгаад

	Алтан улиасыг чинь хуга мөргөөд

	Үүрэнд байгаа өндгийг чинь

	Өөртэй чинь хамт авна даа.

	 

	Шаазгай:

	Алсын газрын тоосыг бужигнуулах

	Туурай чинь хаа байна?

	Алтан улиасыг хуга мөргөх

	Эвэр чинь хаана байна вэ?

	Өрөвлөг өдийг минь хуу маажих

	Хумс чинь хаана байна вэ?

	Үүрэнд минь нисээд хүрэх

	Жигүүр чинь хаана байна вэ?

	 

	2-р үнэг:

	— Түүний хэлж байгаа үгийг сонсож байна уу?

	 

	1-р үнэг:

	— Түлэнхий муу бор оготно л

	Түүнд үүнийг зааж өгсөн байна

	Чамайг би одоохон

	Чадахгүй бол юу болдог бол доо

	(2 дугаар үнэгэндээ хандаж)

	Түргэхэн явъя

	Түлэнхий муу хогийг дээ!!!

	(Хоёр үнэг шогшин явсаар хулганын нүхэн дээр очно)

	(Энэ үед шаазгай дагаж ниснэ)

	 

	1-р үнэг:

	— Хомоолон бор найз минь

	Хурдан гараад ирээч

	Хосгүй сонин зүйл

	Сонирхуулж ярихаар ирлээ.

	 

	Хулгана:

	Гарах зав алга

	Галаа түлж байна

	 

	2-р үнэг:

	— Гарах зав алга

	Галаа түлж байна гэнэ үү?

	 

	1-р үнэг:

	— Хууч хөөрмөөр байна

	Хурдан гараад ирээч дээ?

	 

	Хулгана:

	Цайгаа чанаж байна

	Цаашаа явбал дээр биз

	 

	2-р үнэг:

	— Цайгаа чанаж байна гэнэ үү?


1-р үнэг:

	Цайгаа чанаж байна гэх нь байтугай

	Цаашаа яв! гэж байна шүү дээ?

	 

	2-р үнэг:

	Хуруувчийн чинээ оготныг

	Хуурч чадахгүй

	Хулганад дөнгүүлдэг

	Хөөрхий ч амьтан аа даа.

	 

	1-р үнэг:

	За чи одоо харж бай л даа!

	(нүх рүү тонгойж)

	 

	2-р үнэг:

	— Хулгана найз аа

	Хурдхан гараад ирээч!

	 

	1-р үнэг:

	«Онц сайхан дуулахыг чинь

	Олон бүгдээр сонсохоор

	Булт амьтан цугларчхаад

	Бужигнан үймж байна.

	Бутан дээр гарч зогсоод

	Баярт дуугаа дуулбал

	Энэ олон амьтан

	Ихээхэн магтана даа

	Жирийн нэг хулгана ч биш

	Жигтэйхэн алдартай амьтан болно доо!

	(Хулгана нүхэн дээрээ гарч ирээд шовширно)

	 

	1-р үнэг:

	Мөн ч гоё дуулж байх шив

	Мөдхөн чи алдаршина даа

	Онцгой сайхан дуулахыг чинь

	Ойртоод эгч чинь чагная.

	(Үнэг дөхөж очингуутаа ганцхан ухасхийгээд хулганыг шүүрнэ)

	 

	Шаазгай:

	Барихыг ч барилаа

	Барьсан хойноо яадаг бол!

	Өврийн муу хөх үнэг бол

	Өмөр өмөр зажилна даа

	Арын улаан үнэг бол

	Ангар ангар гэж амтална даа!

	(Үнэг арын улаан үнэг болж ангар ангар гэж идэх гэж амаа ангайхад нь хулгана амнаас нь гарч зугтана).

	 

	Шаазгай:

	Аа ха, ха, ха, ха

	Ангар, ангар гэж иддэг

	Арын улаан үнэг бол

	Амандаа орсон олзыг

	Арай ч ингэж алддаггүй сэн дээ!

	Аа ха ха, ха ха

	 

	2-р үнэг:

	Ангар ангар гэх гэж

	Алдаж орхихоор

	Өмөр өмөр гээд

	Үмхэж орхихгүй, яав даа чи!

	(Хоёр үнэг, хулганыг хөөнө)

	 

	Шаазгай:

	Хүүе! Хүүе үнэг гуай

	Мөнгөн цагаан хулгана

	Мөсөн дээр огьчихлоо шүү!

	Огиод гарсан зүйл нь

	Олдошгүй ховор эрдэнэ шүү

	Ховор тэр эрдэнийг

	Ховх долоож орхивол

	Өлсөж цангахын зовлонг

	Үүрд үздэггүй юм даа!

	 

	2-р үнэг:

	— Би түүнийг нь долооё.

	 

	1-р үнэг:

	— Би долоохгүй яах юм бэ?

	 

	(Хоёр үнэг бие биеэсээ өрсөж долоох гээд хэлээ мөсөнд наалдуулна)

	 

	Хулгана:

	Айхавтар шуналаа татахгүй бол

	Амийг чинь хорлож мэднэ дээ!

	 

	Шаазгай:

	Өндөгнүүдийг минь өгөхгүй бол

	Өвгөн анчинд хэлнэ дээ

	 

	Хулгана:

	Хойд айлын

	Хоточ нохой ирж явна

	Аргат хоёр үнэг минь

	Айхтар мэхээ гаргаарай!

	(Нохойн хав хав гэж хуцах дуу сонстоно)

	 

	Шаазгай:

	— Хэмжээгүй шуналаасаа болоод

	Хэлээ наалдуулсан үнэгнүүд минь

	Анч нохойн ирэхийг

	Амгалан тайван хүлээ дээ!

	 

	Хулгана:

	—  Анч нохой ирэхийг

	Амгалан тайван хүлээ дээ!

	 

	Шаазгай:

	— Хэлээ наачихсан болохоороо

	Дуугарч чадахгүй байна шүү!

	(Шоолон хөхрөлдсөөр, шаазгай иисэж, хулгана гүйж одно)

	(Нохойн хөв хөв хуцах дуу улам ойртоход үнэгнүүд сандран байгаа харагдана)

	(Хөшиг)

	 

	1976

	 


НЭГ, ХОЁР, ГУРАВ АА!

	Өгүүлэгч: (далдаас)

	— Хүчит салхи шуурга үүсэж, цахилгаан цахилж, нэг үгээр

	хэлэхэд газар тэнгэр хоёр нийлэх шиг болсон юм.

	— Урт эвэрт уулын буга үер борооноос хаацайлж ургаа бүдүүн модны дэргэд зогсож гэнэ. Гэтэл үерийн их усанд үндэс нь ухагдсан нөгөө мод нь хүчтэй шуурганд ганхан, ганхан байсаар шилмүүс мөчир нь шажигнан хугарч унаж гэнэ. Бүдүүн мод унахдаа урт эвэрт уулын хангал бугыг дарж унажээ.

	 

	Буга:

	Зовлон гай тохиолдож

	Золгүй байдалд орлоо.

	Хүнд модыг зайлуулаад

	Хөөрхий намайг авраач ээ!

	 

	Зараа: 

	(Зараа гүйн ирж модонд дарагдсан бугыг тойрч харна)

	— Гайтай муу модыг

	Газраас ялимгүй хөндийрүүлчихвэл

	Буга та өөрөө

	Бушуухан ухасхийгээд л гарчихна даа!

	 

	Буга:

	«Өчүүхэн ч болов өргөөд орхивол

	«Өөрөө би гарахыг бодно оо!

	(Зараа тал, талд нь гарч модыг өргөх гэж оролдоно. Энэ үед шаазгай нисэж ирнэ)

	 

	Шаазгай:

	— Ха, ха, ха, халтар буга гуай

	Хамаг муугаа үзчихээд хэвтэж байгаа юм уу?

	Арвин их

	Амттайхан сайхан мах гарах нь байна даа.

	 

	Зараа:

	Хажуугийн нөхөртөө

	Гай тохиолдоод байхад

	Ингэж хэлэхдээ

	Ичихгүй байна уу?

	 

	Шаазгай:

	— Саарал чоно найздаа

	Сайхан мэдээ дуулгадаг хэрэг ээ

	Бэлэн хоол гарчхаад байгааг

	Бушуухан мэдэгддэг хэрэг ээ!

	 

	Зараа:

	Ядарсан нэгнээ

	Нэрвэхийг боддог

	Яасан ч муухай

	Амьтан бэ, чи?

	 

	Шаазгай:

	— Одоохон нисэж очоод

	Ойн чоно найздаа

	Сайхан энэ мэдээг

	Шалавхан дуулгана даа.

	(Шаазгай нисэн одно)

	(Энэ үед ойн чөлөөнд борхон туулай дэгдэн зарааны дэргэд ирнэ)

	 

	1-р туулай:

	— Зараа найз минь чи юү болоод

	Зав чөлөөгүй бөндгөнөж гүйгээ вэ?

	 

	Зараа:

	Уулын буга

	Унасан модонд дарагдчихаад

	Аврах гэж цөхөөд

	Аргыг нь олохгүй байна.

	 

	1-р туулай:

	— Аливаа зүйлд

	Арга дүй хэрэгтэй! гэж

	Аав ээж минь

	Анх багаас сургадаг сан!

	Хоёрын хоёр ухаанаар

	Хоёулаа сайн бодоод

	Арга зүйг нь олоод

	Амийг нь аваръя!

	 

	Зараа:

	— Бид хоёр шиг

	Бядгүй амьтан

	Хүнд модыг

	Хүчдээд, даахгүй дээ!

	— Нэг, хоёр, гурав аа!

	— Нэг, хоёр, гурав аа!

	— Нэг, хоёр, гурав аа!

	(Өргөнө)

	 

	1-р туулай:

	— Аа, би

	Аятайхан арга бодлоо.

	Хөшүүрэг хийх шургааг олоод

	Хүп гээд л ганц өргөчихье!

	 

	Зараа:

	— Туулай та нар

	Тун ч ухаантай амьтад шүү!

	— Хөшүүрэг ер нь хүчтэй гэж

	Хүн амьтны хөөрөлдөж байхыг би бас дуулсан.

	(А-ха, а-ха, одоо ч бид өргөнө дөө! гэж дэвхцэж бүжиглэнэ)

	 

	Зараа:

	— Өргөөд, өргөөд

	Өчүүхэн ч хөндийрүүлэхгүй нь ээ!

	 

	1-р туулай:

	— А хоёулаа

	Ахиад арга бодно доо!

	(Энэ хооронд араатан чоныг алаг шаазгай дагуулан нисэж яваа харагдана)

	 

	Чоно:

	— Аальгүй шаазгай чи

	Амттайхан хоол гарчихсан байна гэж

	Ахыгаа арай хуураагүй биз

	Ах чинь тэгвэл шанг нь!..

	 

	Шаазгай:

	Бараалан харагдагч ойн

	Баруухан хэсэгт л байгаа юм

	Саарал ах минь та

	Шалавхан давхиач!

	(Туулай зараа хоёр «нэг, хоёр, гурав аа!» гээд унасан модыг өргөх гэж оролдсоор л байна. 2 дугаар туулай гарч ирнэ.

	(Тэр зараатай хамт байгаа 1 дүгээр туулайг дуудан)

	 

	2-р туулай:

	— Дэлдээ! Дэлдээ!

	Дэгдээд ир!

	Амтат байцаа

	Алаг сонгино

	Шар лууван

	Шарсан төмс гээд

	Үдийн хоол

	Үнэхээр амттай

	Түргэн ирж хоолоо ид ээ!

	Түрүүнээс хойш хүлээлээ

	 

	1-р туулай:

	— Уулын бугад

	Гай тохиолдоод байна

	Удаж болохгүй

	Түргэн ирж чи туслалц аа!

	 

	2-р туулай:

	— Гал дээрх хоолоо

	Гаргачхаад очъё оо!

	(зараа, 1 дүгээр туулай хоёр дээр 2 дугаар туулай ирнэ)

	 

	Зараа:

	— Буга гуайд

	Бушуухан л туслах хэрэгтэй

	— Нэг, хоёр, гурав аа!

	— Нэг, хоёр, гурав аа!

	— Нэг, хоёр, гурав аа!

	(Дээрх гурван амьтан хөшүүргийг дарж модыг өргөхийг мэрийнэ)

	 

	Зараа:

	— Өргөөд, өргөөд

	Өчүүхэн ч хөндийрүүлэхгүй нь ээ!

	 

	1-р туулай:

	— Аа гурвуулаа

	Ахиад л арга бодно.

	(Энэ мөчид араатан чоныг шаазгай дагуулан ниссээр яваа нь харагдана)

	 

	Чоно:

	— Аальгүй шаазгай чи

	Амттайхан хоол гарчхаж гэж

	Ахыгаа арай ч дөнгөөгүй биз!

	Яваад, яваад барагддаггүй

	Яасан ч хол юм бэ дээ.

	 

	Шаазгай:

	— Одоо тэр харагдаад байгаа

	Овгор хадны л урдханд даа.

	— Нэг, хоёр, гурав аа!

	— Нэг, хоёр, гурав аа!

	— Нэг, хоёр, гурав аа!

	(Дээрх дөрвөн амьтад хөшүүргийг дарж модыг өргөхийг мэрийсээр байна. Хэрэм модонд дүүлж яваа харагдана).

	 

	1-р туулай:

	— Буга гуай модонд дарагдчихаад байна.

	Бушуухан туслалгүй болохгүй нь!

	 

	Хэрэм:

	— Түүсэн самраа би

	Түргэхэн далдалчхаад очъё

	(Хэрэм ирж хөшүүргийг даралцана)

	— Нэг, хоёр, гурав аа!

	— Нэг, хоёр, гурав аа!

	— Нэг, хоёр, гурав аа!

	(хөшүүргийг дарна)

	 

	Зараа:

	— Өөдтэй сайн дарвал

	Өндийлгөж магадгүй нь!

	(Бугад хандаж)

	— Өөрөө та

	Өндийх гэж оролдоорой!

	— Нэг, хоёр, гурав аа!

	— Нэг, хоёр, гурав аа!

	— Нэг, хоёр, гурав аа!

	 

	Хэрэм:

	— Тун ч жаахан хүч

	Дутаад байна даа?

	 

	2-р туулай:

	— Бор хулгана

	Тэр явна

	Бололцоо байвал

	Туслалцаач, гэж гуйя!

	 

	Зараа:

	— Хулгана минь, хулгана минь!

	Хурдхан наашаа ирээч!

	 

	Хэрэм:

	— Бондгорхон хулгана минь

	Бушуухан ирээрэй

	(Хулгана ирнэ)

	 

	Зараа:

	— Салаа эвэрт найзад маань

	Санамсаргүй гай тохиолдчихоод,...

	 

	Хулгана:

	— Балай энэ муу модыг чинь

	Байдаг чадлаараа мэрээд хаячихъя.

	 

	1-р туулай:

	— Мэрж хаяна гэдэг чинь

	Мэдээжээр цаг алдана

	Хөшүүргээрээ цөмөөрөө

	Хүчилж өргөө!

	— Нэг, хоёр, гурав аа!

	— Нэг, хоёр, гурав аа!

	— Нэг, хоёр, гурав аа!

	 

	2-р туулай:

	Өшөө жаахан дарвал

	Өргөгдчих нь байна шүү.

	— Нэг, хоёр, гурав аа!

	— Нэг, хоёр, гурав аа!

	 

	Хулгана:

	— Нэг, хоёр, гурав аа!

	— Гөлчгий хүү минь ээ

	Хүрээд ирээрэй

	Гөлчгий хүү минь ээ

	Гүйгээрэй, гүйгээрэй!

	(Хулганын гөлчгий ирж модыг өргөлцөнө)

	— Нэг, хоёр, гурав аа!

	— Ахиад дараарай

	— Нэг, хоёр, гурав аа!

	— Нэг, хоёр, гурав аа!

	(Буга модны дороос ухасхийн босож ирнэ)

	 

	Буга:

	Тустай нөхөд та нартаа

	Тун их баярлалаа,

	Ач тусыг тань

	Ашид мартахгүй ээ!

	 

	Зараа:

	— Зүгээр, зүгээр, Буга гуай!

	— Урт салаа эвэр чинь

	Уг л янзаараа байх шив дээ.

	 

	Хэрэм:

	— Өндөр сайхан хөл чинь

	Өвдөөгүй биз дээ.

	 

	2-р туулай:

	— Хавирга, сүврэг чинь

	Хэмхэрчхээгүй биз дээ?

	 

	Буга:

	— Зүгээр, зүгээр

	Зүв зүгээр байна

	Үнэнч та нарынхаа ачаар

	Үхлийн аюулаас гарлаа

	 

	1-р туулай:

	Хэн нэгэндээ бид

	Хэзээ ч туслах ёстой!

	 

	Хулгана:

	— Хойшид ч цөмөөрөө

	Хэн хэндээ тусалж байя!

	 

	Буга:

	— Хэмжээлшгүй их баярлалаа

	Хэрэг гарвал намайг дуудаарай.

	 

	Амьтад: 

	— За за. Баяртай

	(хэмээн тарна. Шаазгай, хөх Чоныг дагуулсаар гарч ирнэ).

	 

	Чоно:

	— Амттайхан хоол чинь

	Аль байна вэ?

	Үндэс ёзоороороо

	Өмхрөөд уначихсан

	Энэ муу модыг чи

	Иднэ гэж санаагүй биз дээ?!

	Саарал ахыгаа дөнгөөд

	Сайнаа үзэхгүй дээ чи!

	 

	Шаазгай:

	— Данагар том, тарган буга

	Дарагдчихсан байсан юм.

	 

	Чоно:

	— Ийм бүдүүн модонд дарагдчихаад

	Ирэхийн хооронд босоод явчихаа юу?

	 

	Шаазгай:

	— Гарч лав чадахааргүй

	Гайгүй бөх дарагдчихсан байхаар нь

	Саарал ах танд тус болох гэж

	Сандарч очсон юм шүү дээ

	 

	Чоно:

	— Барааны холоос

	Байдаг чадлаар минь давхиулаад...

	Ходоод гэдэс ч

	Хонгинож, хоржигнож...

	— Бялдууч, худалч чамаас

	Би хариугаа...

	(гээд шаазгайг сүүлдэн авна).

	 

	Шаазгай:

	— Ухаант ах минь

	Уучлаарай намайг!

	Хол, ойроос

	Хоол хайж олъё.

	 

	Чоно:

	— Хол, ойрд

	Хов жив зөөх нь үү?

	Хов живээр

	Хоол олдоггүйг мэддэггүй юү?

	(Чоно, шаазгайг тэврэн одно)

	 

	Ойн амьтад:

	Онгон тайгын

	Олон амьтад бид

	(Бүгдээр дуулах нь)

	Хөгжилтэй еэ

	Цэнгэлтэй еэ

	Энэ дэлхийн

	Эвсэг амьтад бид

	Баясалтай яа

	Бахдалтай яа

	Бүгдээрээ эвсээд

	Бүлээрээ эвлээд

	Жаргалтай яа.

	Жавхаатай яа

	(хөшиг)

	 

	1978

	 


1981 оны хэвлэлийн Хэвлэн нийтлэлийн мэдээлэл

	 

	М2

	Ж— 239

	 

	VII-6

	500— 81

	 

	Т. Жамъянсүрэн

	 

	ЭМЭЭГИЙН ШАГНАЛ

	 

	Редактор Д. Содномдорж

	 

	Хэвлэлийн редактор Ө. Баасанжав

	Зураач Ц. Даваахүү

	Гэрэл зургийг Н. Цэрэнжамц

	Уран сайхны редактор З. Нямжав

	Техник редактор П. Төмөрпүрэв

	Хянагч С. Бадамсэд, Д. Сугар, С. Бөбөө

	 

	А№—74831 

	ХГ №95/81. 

	Зах № 053

	Өрөлтөд 1981 оны 7 сард орж 

	1981 оны 8-р сард 10000 хувь хэвлэв.

	Цаасны хэмжээ 60x90/16. 

	Х.х. 6 

	Хтх 4,29

	Үнэ 3 тө 10 мө

	 

	Улаанбаатар 11.

	Ардын боловсролын Яамны хэвлэл

	Барилгачдын талбай 15

	 

	Шинжлэх Ухааны Академийн хэвлэх үйлдвэрт хэвлэв.

	Нэгдсэн үндэстний гудамж 19


cover.jpeg





images/image2.png
6 "BOJIOP AYPAH"
36B BMUMr WANrAX
BOJOP AAYPAH 20 NPOrPAM

Pt
v 60 cas yauliH caHmai.

W Andaamail yacutiz unpyynx, 3ee

yacutiz caHan 605120HO.

Xanayiin maiin6ap monsmoii. %
§

XyeullH yauiiH caH yyceax

Bonomxmol.






images/image.png





images/image4.png





images/image3.png





images/image5.png





